
        
            
                
            
        

    
	ЛИОН ФОЙХТВАНГЕР

	 

	МУНХГИЙН МЭРГЭН САНАА - 4
(дөрөвдүгээр дэвтэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн “МУНХГИЙН МЭРГЭН САНАА буюу Жан Жак Руссо нас эцэслэж тодорсон нь” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДӨРӨВДҮГЭЭР ДЭВТЭР : ЖАН ЖАК БА АРД ТҮМЭН

	Яах аргаа үл мэдэх мунхаг хөгшин хаанаас дорд язгууртай боловч ухаантай залуу эр дээр! Учир нь юу гэвэл, бослого, дэгдвэл, өөрийн орондоо хэдийгээр дорд төрсөн боловч тэр залуу эр захирагч болж болно. Ард түмэн бүгдээрээ цөм тэрхүү залуу эрийг дээдлэн тэр бээр хааны оронд суусныг би үзсэн билээ.

	 

	НОМЛОГЧ САЛОМОНИС

	 

	 

	Францын Бүгд Найрамдах Улсын цэргүүдэд зөвхөн тэд л ухаантай юм шиг санагддаг байлаа. Өөрийнхөө гинжийг хэвээр нь байлгахын төлөө тулалдсан Европын бусад бүх хүн ам уг Францчуудын нүдэнд өчүүхэн муу тэнэг толгой буюу дарангуйлагчдад хөлслөгдсөн өөдгүй амьтнаас өөр юу ч биш мэт харагддаг байлаа.

	СТЕНДАЛЬ

НЭГДҮГЭЭР БҮЛЭГ : АМАРЛИНГУЙЧУУД СӨНӨТҮГЭЙ!

	Өгүүлэх нь, Санлийн нийгэмлэгт бусад олон хот, суурины нэгэн адил Парисын маягаар байгуулсан Якобинчуудын клуб байдаг ажээ. Энд тойргийн улс төрийн бодлогыг боловсруулдаг байлаа. Клубийн дарга нь Мартин Катру байв.

	Мартин мэргэн ухаан, тэвчээр хатуужлаар өөрийгөө цэнэглэхийн тул боломж гарах бүрд Парис ордог байв. Жан Жакийн өнгөн дээрээ ихээхэн эсрэг тэсрэг сургаалыг бүхий л салбараар нь гарамгай судалж, улс төрийн үйл ажиллагаандаа хэрэгжүүлж байсан нэгэн хүн Парис хотноо суудаг байв. Энэ хүн Үндэсний хурлын гишүүн боловч үзэл санаагаа якобинчуудын клубээр дамжуулан номлон сургаж, нөлөөлдөг байжээ. Энэ клуб Үндэсний хуралтай бараг адил чадалтай болсон бол энэ нь багш Жан Жакийн өөд болохоос өмнөхөн очиж уулзсан тэр хүү бөгөөд Аррасын уугуул нутгийн хүн Максимилиан Робеспьер хэмээгч түүний гавьяа байлаа. Нямбай, гоё цэвэрхэн хувцасласан намхан нуруутай Робеспьер ноён учир шалтгааны нарийн авцалдаатай гал дөл мэт цогтой үгээ хэлэхэд якобинчуудын цуглаан хуралддаг Оноре гудамж дахь өгөр зэвхий сүм Мартины нүдэнд Францын зүрх, шүтээн нь болж хувирмуй. Тэр бишрэн шүтэгдсэн хүнд нь хувийн найз нөхөд цөөхөн бөгөөд өөртөө бишрэгсдэд тэр зөвхөн тоомсоргүйхэн хүндэтгэл илэрхийлнэ. Гэсэн ч чухамхүү одоо, Жан Жакийг Өндөр улиангарын арал дахь булшиндаа нойрсож байхад нь, хамгийн цогтой эх орончдоос олон хүн, мөн Мартин ч адил Робеспьерийг Жан Жакийн ариун сургаалыг дэлгэрүүлэгч дээд номлогч, биелүүлэгч нь хэмээн үздэг байлаа. Жан Жак өөрөө якобинчуудын өмнө үг хэлсэн сэн бол өөрийн зарчмуудыг Роберспьерээс илүү бадрангуй тайлбарлах юм уу, өдөр тутмын улс төрийн зорилтод түүнээс дээр хэрэглэж чадахгүй байх сан билээ.

	Түүнээс Мартин Санлийн якобинчуудыг Максимилиан Робеспьерийн үндсэн зарчмуудтай танилцуулахыг чармайж байв. Тэрээр Робеспьерийн нэгэн адил Жан Жакийн сургаалд мухраар итгэх итгэлийг уг сургаалаас хийх дүгнэлтийг бүрэн ухааруулах зөв сэтгэцтэй хослуулжээ. Мартин Робеспьерийн нэгэн адил бүх хагас хугас, амарлингуйг үзэн яддаг байсан бөгөөд Робеспьерийн үеэ өнгөрөөсөн бүгдээс хэзээд болгоомжлон сэрэмжтэй ханддагийг бүрэн хуваалцдаг байв. Тэрээр хилийн чанадад оргож гарсан язгууртнууд францын ард түмний эсрэг дайтахаар цэрэг байгуулж байгаагийн зэрэгцээ тус улсын дотоодод тоо томшгүй олон дайсан этгээд энд тэндгүй байгааг санаж явахыг өөрийн талынхандаа уриалж байлаа.

	Хуучныг үндсээр нь ховх татаж хаяагүй цагт хувьсгалын зорилтыг биелүүлж чадахгүй юм.

	Мартины үг Парисын аугаа их тэр якобинчийн гарамгай илтгэгчийнх шиг уран яруугаар бас гайхагддаггүй ч гэсэн ардын үг ярианы амтаараа олныг бишрүүлдэг байлаа. Тэрээр Жан Жакийн үзэл санааг улайран тайлбарлаж, Санлийн эх орончидтой тэдний өөрсдийн нь хэлээр ярьдаг байв.

	Хааяа Санлийн клубт шагайдаг байсан Фернанд, Мартины ярианд эргэлзэж байв. Мартин хэдийгээр Жан Жакийн үг утгыг хэрэглэдэг боловч түүндээ аюултай агуулга хавчуулж оруулдаг байв. Шинэ журамд тэртээ тэргүй толгой эргэсэн олон хүн хууль ба эрх хэвээр байгаа болохоор дур мэдэн авирлаж болохгүй гэдгийг ойлгохыг хүсэхгүй байлаа. 

	Мартины яриа бол харин дур зоргоороо авирлагчдыг дэвэргэж байлаа.

	Нэг удаа Мартин нэг онцгой ширүүн илтгэл хийснийхээ дараа Фернандаас

	— Чинийхээр бол энэ бүгд шал буруу биз? гэхэд,

	— Тийм ээ, гэж Фернанд хариулан: — Би нэг л эргэлзээд байна. Гэхдээ ганц хоёрхон үгээр бүгдийг хэлж чадахгүй байна. Сүүлийн үед бид хоёр тун ховор уулзалдаж байгаа нь ямар харамсалтай вэ гэж эелдгээр нэмж хэлэв.

	Мартин дургүй нь хүрсэн байдлаар: 

	— Чамд чиний Лепелетье чинь байгаа шүү дээ гэв.

	Мартин түүнийг Мишелиэс харамлаж байгаад Фернанд дотроо баярлав.

	— Би чамтай дуртайяа хэдэн цаг хамт өнгөрөөмөөр байна гэж тэрээр элэгсгээр өчив. 

	Мартин түүнийг оройн хоолонд урилаа. Катру ядуухан байранд суудаг байв. Мартин эх, эхнэр, нялх хүүхдийнхээ хамт гурван өрөө байшинд аж төрж, ажилладаг байлаа. Гал тогоо ба хүний үнэр үнэртэн, нялх хүүхэд уйлж байв. Хоолоо нямбай биш барагтайхан бэлтгэжээ. Мартин хоолыг хурдан зажлан ажиг хээгүй идэж суув.

	— Чи зоволгүй юмаа ярьж болно шүү гэж тэр Фернандад хандан, — Бид хоёрын хуучин найз гэдгийг Жанна мэднэ гэв.

	— Тэгэлгүй яах вэ гэж Жанна өгүүлэн ширүүн бөгөөд утга учиртай, төдий л эелдэг бус харцаар Фернанд тийш харав.

	Түүнээс Фернанд хэд хоногийн турш сандрангуй явлаа. Сан Домингогоос муу мэдээ ирсэн байлаа. Цагаан арьстнууд Үндэсний хурлын шийдвэрийг дагахгүй гэж гэнэ, хар арьстан эрлийзүүд нэгдсэн гэнэ. Арал тэр чигээрээ үймээн самуунд автжээ. Арлын умард хэсэгт яг Траверсейн эзэмшил байгаа тэр хэсгийн тариалангийн аж ахуйг дээрэмдэн сүйтгэн шатааж цагаан арьстнаас олон хүн алагджээ. Дам сонсвол Гортензия, бэйс ноён хоёр испанийн нутагт орогножээ. Гэвч энэ мэдээ лавтай биш бөгөөд тэднээс ямар ч мэдээ байхгүй байгаа нь муу юм болсны тэмдэг байж болох байв.

	Фернанд өөрийг нь шаналгаж байгаа энэ бүх байдлыг ярилаа.

	— Үндэсний хурал хэтэрхий хожимдож ажлаа эхэллээ гэж тэр гаслан, — Эцсийн эцэст Сан Доминго руу цэрэг илгээж, колонийн хуулийг шийдвэртэй биелүүлэхийн оронд зарим нэг этгээд тэр хуулийг бүрмөсөн хүчингүй болгосон нь дээр биш үү гэж тэгснээрээ өнгөт арьстны эрхийг дахиад л хасахад хүргэх гэж байна гэв.

	— Сан Домингод болж байгаа явдлын тухай би дуулаагүй явна, гээд Мартин, — Ер нь цөөн хүн тэндхийн байдлыг мэдэж байна. Чи өөрөө тийшээ биеэрээ яваад журам сахиулчихвал яасан юм бэ? гэж уриалангуй өчин, — Чамайг тэнд сайн танина. Чи найз Лепелетьегийнхээ тусламжтайгаар шаардагдах бүрэн эрхийг нэг их зовохгүйгээр олж авч чадна шүү дээ гэхэд Фернандын тогтуун царай хувьсхийв. 

	Тэгэхлээр, улс орны дотоодод түүний хувьд хийх ажил алга гэж Мартин үзэж байгаа юм байна гэж тэр бодов.

	— Намайг үлдвэл хувьсгалд тус хүргэж чадна гэж миний нөхөр Лепелетье хэлж байгаа юм. Тэр намайг Үндэсний хурлын шинэ сонгуулиар нэрээ дэвшүүл гэж байгаа юм гэж тэрээр шаралхуу бөгөөд ялан дийлсэн маягтай хэлэв

	Лепелетье бол якобинчуудын дунд ч нэр хүндтэй хүн учир Фернандын хэлсэн үгэнд Мартин гайхан сандарч магнайд нь хөлс чийхрав. Эмэгтэйчүүд хүртэл нүдээ их болгов. Түр зуур нам жим болов. 

	Дараа нь Мартин хариу өчихийн оронд:

	— Хуучин Үндэсний хурлыг тарааж орхивол дээр сэн дээ. Түүний хийсэн юм бага гэв.

	— Түүнийг тараалаа ч гэсэн чухамхүү тэр л хүний эрхийн тунхаглалд үндэслэсэн үндсэн хуулийг гаргасан шүү дээ гэж Фернанд хариулав.

	— Үндсэн хуульд байгаа өчүүхэн бага сага сайн юм нь бол Үндэсний хурлын мянга хоёр зуун гишүүний эсэргүүцлийг давж гарсан дөрөв тавхан төлөөлөгчийн гавьяа мөн гэж Мартин хэлэв.

	— Энэ мянга хоёр зуугийн тухайд чи хэтэрхий хатуу байгаа юм биш биз? гэж Фернанд асуув.

	— Мянга хоёр зуун Жан ба Жакуудаар чинь ганц Жан Жакийг ч бүтээж чадахгүй шүү дээ гэж Мартин ёжлон, — Үүнийг чи даанч зөвшөөрөх юм байгаа биз дээ? гэв.

	Ийм эрхэмсэг хүний амыг таглаж чадсанд нь бэлэвсэн авгай Катру баясан хүү рүүгээ харав. Шүдгүй, үрчгэр царай нь үл мэдэг инээмсэглэв. Жанна мөн адил эр нөхрөө баясан хүндэтгэн харав.

	— Танд дарс хийх үү, иргэн Жирарден? гэж тэр эмэгтэй царгиа дуугаар асуусанд түүний харцанд үл итгэх, занах байдал тодорсныг Фернанд ажиглав. Мартин хоолоо идсээр байв.

	— Надад чиний эсрэг, Лепелетьегийн ч эсрэг юм байхгүй гэж тэр хоолоо зажлан: — Харин Үндэсний хуралд хэтэрхий их олон хууччуул хуралдаж байна. Үүнийг чи өөрөө ч үгүйсгэхгүй. Тэд чинь хэчнээн сайн санаа гаргавч өндөр угсаа, язгуур, хөрөнгө мөнгө, хэргэм тушаалын боол шүү дээ. Тэдний бие биеэ «иргэн» хэмээн өргөмжлөн дуудах нь «гүнтэн», «бэйстэн» гэж байгаа юм шиг байдаг. Чиний тэр Лафайет хууччуултай ая тал засаж байгаад жич, ард түмэн хүний эрхийн тунхаглалыг батлахыг шаардахад тэднийг бууд гэж тушааж байсныг бид үз ээ биз дээ? гэв.

	Түүнээс Мартины эхнэр, хөгшин хоёр аяга таваг угааж эхлэв. Мартин Фернанд хоёр дарсаа ууж, ширээндээ сууж үлдэв.

	— Би чамд хэлж байна шүү дээ гэж Мартин яриагаа дахин эхлэн, — Одоогийн Үндэсний хурлын хуулиуд ганц нь ч шүдгүй юм. Эзэрхэг засаг жилээс жилд дөрвөн буман хүнийг шоронд хийж байсан, чи бид хоёр ч энэ тоонд орчих дөхсөн шүү дээ. Жил бүр нэг түм таван мянган хүнийг дүүжлэн цаазалж байсан. Үндэсний хурал алах ял үгүй болгосноороо дайснууддаа хил давж зугтах боломж олголоо. Жаахан азнавал ван хаан ч мөн адил талийж өгнө гэв.

	Жанна таваг арчиж байснаа эргэн харж, Фернанд юу гэж хариулахыг доогтой хүлээж зогсов. 

	— Би Үндэсний хурлын гишүүн болоогүй байгаа шүү дээ, гэж Фернанд бараг хошигнон хэлэв.

	— Чиний тухай хэн ч яриагүй байна, гэж Мартин хариулан, — Чамайг нэр дэвшүүлэхэд би дэмжинэ. Харин дэмий юманд найдаж бүү тайвшир. Шинэ хурал энэ байдлыг эцэс болгож чадахгүй. Тэгээд жинхэнэ хувьсгал яагаад ч гэсэн гарахгүй нь ээ. Хувьсгал гэдэг чинь шал өөр талаасаа, доороосоо гардаг. Тэр чинь ард түмэн дотор, клуб дотор боловсорч, үүснэ. Ард түмэн ба клубүүд л хувьсгал хийнэ. 

	Тогтуун нөхөдтэйгөө цэц булаалдахдаа Фернанд яг ингэж ярьдаг хэр нь Мартинтай бол сөргөлдөн:

	— Чи мэдье гэж сонирхож байгаа бол «Онцгой шаардлагагүй байгаа юмнаас юу ч устгах хэрэггүй» гэж Жан Жак бичсэн юм шүү гээд хэлсэн үгээ өнөөх хүндэт эцгийнхээ хэлдэг үг мэт сонстсонд уур нь хүрэв.

	— Чухамдаа л туйлын хэрэгтэй болоод л тэр шүү дээ гэж Мартин тосон хэлээд, — Чиний нэгэн адил надад ч гэсэн мөнөөх л Жан Жакийг эш татан үүнийг нотолж өгөх хүн байна гэхэд Фернанд бүү мэд гэсэн шиг харав. 

	Мартин ингэж ширүүн дуугарсандаа гэмшив.

	Тэр бээр энэ Фернандтай яагаад ч юм бэ, нөхрөө өдөн зодоонд оруулах гэж байгаа тэнэг хүүхэд шиг харьцдаг байв. Гэтэл тэр Фернандад дотно хандаж, түүнийг хүндэлдэг билээ. Угсаа удмаасаа Эрменонвилийн эзэн ноён байх ёстой энэ хүн дорд хүмүүсийн төлөө ингэж зоригтой, илэрхий тэмцэж байдаг хачин аа!

	Түүнээс Мартин Фернандыг гэрт нь хүргэж өгөхдөө түүнд сайн байдгаа үзүүлэх гэж бүдүүвтэр арга зангаараа чармайн оролдов. Тийнхүү эл нөхөрлөх гэсэн энэ болхидуу ааш авир нь Фернандад якобын клубийн дарга Катругийн цаана залуу насны үнэнч найз урьдын Мартинаа олж харахад тусаллаа.

	Харин энэ нь Мартины үгэнд сонстсон хэцүү үнэнийг огтхон ч бууруулаагүй юм. Мартин бол ганц өөрийнхөө өмнөөс биш харин бүгдийн өмнөөс өгүүлжээ. Ван хаан оргож зугтсан нь ард түмний дунд үеэ өнгөрүүлэгсдэд үл итгэх шинэ хандлагыг төрүүлэв. Иргэн эмэгтэй Катругийн сэжиглэн дургүйцэх нь ганц Жаннад ч биш, бусад бүх Жанна нарт бүгдэд нь байгаа хэрэг. Фернанд тэр бээр тэдэнд үүрд харь хэвээр байх нь, ард түмэн түүнийг ах дүүгээ гэж хэзээ ч үзэхгүй ажээ.

	Дотроо дургүй нь хүрч, гомдсон тэр бээр Үндэсний хурал бараг буун тархаж байхдаа боолчуудад эрх олгох тухай Лепелетьегийн зохиосон хуулийг хэрэгсэхгүй болгон, оронд нь өнгөт арьстныг аанай эрхгүй байлгах гэсэн хүч муутайхан зарлиг гаргасныг олж мэдэв. Энэ жигшүүрт хэргийг засъя гэсэн тэсгэлгүй бодолд автагдлаа. Тэр үнэхээр сонгогддог юм бол бусад хууль тогтоогчдыг ч мөн адил шударга ёсны төлөө улайран шунадаг болгохыг чармайна. Харин тэр бээр өөрийгөө сонгоно гэдэгт итгэх нь улам улам бага болж байв.

	Мишель түүний үл итгэх байдлыг няцаах гэж оролдож байлаа. Мишелийн зан авир, аж төрөл нь Фернандтай зүйрлэхэд якобинчуудаас хамаагүй хол байгаа юм биш үү? Хэдий тийм авч ард нийт түүнийг өөрийн хүн гэж үздэг байв. Уазаас ирсэн аман ба бичмэл мэдээ сэлтээс үзэхэд Фернанд тэнд үнэнхүү итгэл хүлээсэн хүн гэдгийг Лепелетье мэдэж авчээ.

	Гагцхүү Мартины эргэлзэх нь Лепелетьегийн итгэхээс нэт байсан бөгөөд Фернанд нэн ч урам зориггүй байлаа.

	Гэвч сонгогдсондоо тэр нэн ч хөөрчээ. Санли хот болон тосгон, гадаадын эргэн тойрон хурц нүдтэй өчүүхэн иргэд түүнийг жинхэнэ зөв хүн гэж мэджээ. Нэр дэвшсэн хорин хүний дотроос түүнийг сонгосон байлаа. Мартин эндүүрчээ, ард түмэн түүнийг ах дүүгээ гэж хүлээн авчээ!

	
ХОЁРДУГААР БҮЛЭГ : БЭЛЭВСЭН ЭХНЭР РУССО

	Өгүүлэх нь, Николас Терезе хоёр энэ бүх хугацаанд Плессид сууж байлаа. Хуучин засгийн сүүлчийн жилүүдэд Николас, Плесси болон Дамартены гуанзнуудаар хэсэн, бардамнасан хорон үг чалчин явах болжээ. Тэрээр элдэв юм их үзсэн учир, архины найзууд нь түүнийг инээдтэй хорсолтой чалчихыг дуртайяа чагнадаг байлаа. Терезийг тэтгэврээ авснаас хоёр гурав хоногийн дараа тэр Парис руу алга болж өгдөг, үүнээс удаан хугацаагаар байя гэхэд энэрэлгүй хорвоогоос хамгийн агуу гүн ухаантны эмэгтэйд хүртээж буй хишиг эс хүрэлцэх билээ.

	Түүнээс Плесси хотынхон, Николастай нийлж архиддаггүйчүүд нь цөм шинэ ирэгсдэд дургүй байдаг байлаа. Тэд Терезег өөрийнхөө эр нөхрийн амийг бүрэлгэсэн юмтай нийлж суулаа гэж зэмлэж байв. Терезетэй дайралдсан эмэгтэйчүүд хүүхдээ дуудан дэргэдээ аваачдаг байв. Николас хараал тавин, амьтныг айлгаж явав. Терезед бол орчин тойронд юу болж байна огт падгүй байлаа. Өөрийн нь гэрээс биелүүлэгч Николас л нэг гэрт байж байвал түүний хувьд хорвоо сайхан байх нь тэр.

	Терезе сард нэг удаа Эрменонвилийн оршуулах газарт эхийнхээ булшин дээр очдог, долоо хоногт нэг удаа бага арал руу ус гатлан эрийнхээ булшинд очиж цэцэг тавьдаг байв. Мөн сэтгэлээ сэвгүй байлгах гэж Жан Жакийн дууч бялзуухайнуудыг арчлан, асарч, сөд түүж, үхсэний нь оронд өөрийг худалдан авдаг байв.

	Анхандаа Эрменонвилийнхэн ч мөн л муухай аашилдаг байжээ. Гэвч дуугүй алгуур хөдөлсөн, талийгаачдынхаа газар очиж, замдаа Жан Жакийн тухалдаг байсан өргөөнд орж суун өндгөн бин захиалан, бараавтар алтан өнгөт дарс жаахан ууж, нас барагчийн адил адгуусанд идэх юм өгөн, Морис өвөөтэй хэдэн үг яаралгүй сольдог өтөлж яваа Терезед нүд дасжээ.

	Түүнээс нэгэн удаа Николасыг Парис руу алга болсон байхад Плессийн сахилт Терезегийнд ирж, сүмд адислуулалгүй Монтретоу гуайтай самуурч явна гэж зэмлэв. Терезе дотор сэрхийн эмээж, жич Николасыг Парисын наргианы шараа унтаж тайлсны дараа сүмд очиж гэрлэх мөргөлөө үйлдэх ёстой биш үү гэж эмээн, болгоомжлон дурсахад Николас уур нь бадран суга таягаараа занчив.

	Түүнээс хоёр хоносны дараа жижиг шувуунууд нь алга болсон байлаа. Үүнд Терезе «Хатагтай» гичийг санан, тэр үед Жан Жакийн хэчнээн муухай санаа зовсныг бодон ийн сэтгэрүүн: «Одоо бол түүний минь сэтгэлийг хэн ч зовоохгүй дээ». Дараа нь нэг удаа Терезе түүнээс өөр дууч бялзуухай худалдан авч болох уу гэж асуусанд, Николас ширүүн дуугаран: — Чи тэр талийгаачдаа цэцэг л тавьж байвал барав гэв.

	Өгүүлэх нь, ард түмэн Бастиль гяндан руу дайрсанд Николас туйлын дургүй нь хүрчээ. Бүдүүлэг амьтад! Николас өөрөө бол язгууртан шиг сэтгэнэ. Угсаатан ноёдтой бол тэр бээр нөгөө муусайн новшнуудыг бодвол хэзээ ч үг хэлээ ололцоно, түүний дээр өөрийн нь өмөг түшиг де Кондэ хунтайж гадаадад морилох болсон байна. Харин энэ явдал нь удахгүй л дээ. Доордсын ноёрхол тэсвэр муутай, гуйлгачид галзуурснаа удахгүй гэмших болно, энэ хэргийг өдөөгсөд нь олон мянга бий, тэднийг дүүжилж мөчилж ална.

	— Муусайн новшнуудыг энэрэх хэрэг байхгүй! гэж загнаж байв.

	Жич гадаадад дүрвэгсэд хэчнээн хүлээвч төдий л буцаж ирэхгүй болоход Плессийн гуанзанд түүний үг ярих хориотой болов. Муусайн илжигнүүд хүний эрх гэж дэмий донгосоод Николасыг ноёдын боол гэж загнав. Ийнхүү хорвоод амьдрал нь улам улам балай, балар утгатай болсон нь энэ муу харц нарын золигийн франц орныг санахаас бөөлжис хутгамаар боллоо. Лондондоо эргэж очдог ч болоосой доо гэж бодовч, морь унах урлагийн эрэмдэг эр түүнийг хэн тоох вэ! Энд бол Терезегийн нэр дээр Женевийн тэтгэвэр ирж байгаа шүү дээ.

	Тэр бээр бас л хааяа, хааяа Парис ордог байв. Тэнд Пале Роялийн ойролцоо бүхийн бараг нууцгай байдаг архины хэдэн мухлагт тэр үеэ өнгөрөгсдийн зарц, үсчин байгсад, шинэ засгийн үед ажилгүй болсон тэргүүн зэргийн рестораны аягачид зэрэг сэтгэл нийлсэн улстайгаа цуг Парис нохойн замд орж гэж ярьдаг болов. Морь унахын оронд дугуйтай тэшүүрээр тэшин, их үеийн чамин, урин тачаангуй баясгалангийн оронд жу жу гэдэг хүүхдийн тоглоомоор сэтгэлээ саатуулах боллоо.

	Түүнээс Николасыг Парис руу явчихад нь Терезе Бесса гуайн жижигхэн муу байшинд ганцаараа хоцордог байв. Плессийн хөндийн салхи ялзарсан муу сүрэл дээврийг нь байнга сэржигнүүлэхэд эрт өтөлж яваа царайтай Терезе лут том хөх түнтийлгэн аахилан сууна. Нутгийнхан түүнийг хөдөлгөөнгүй хөшчихсөн бөөн мах гэдэг бөгөөд тэр бээр амаа ангайн, хацар нь унжин, хүнд зовхи нь нүдэн дээрээ бууж, гөлрөн сууж байхад нь салхи гэнэт сэрхийн гиюүрлээс нь сэргээхэд даарч байгаагаа мэдээд ханцуйн углаагаа авчрав. Гал түлэх сэн гэж санавч дэндүү гарзтай мэт бодогдон, мөн Николасаа загнана гэж эмээв.

	Тэгээд бяцхан сүүрс алдан босож, тоосоо арчих гэлээ. Салхинд муусайн юмыг нь тоос битүү дарчихжээ. Одоо хувцаснуудаа үзэж гарлаа, олонтоо бөгөөд дуртай ингэдэг байв. Тэнд өлгөөтэй эвхээстэй богино ууж, воклюз даавуун банзал, хар гөлөнгөр цув, хос торгон бээлий, энгийн бөс бээлий, даавуун сүлжмэл, дурдан, бүчтэй, бүчгүй, цөм хурц эрээн өнгөтэй олон тооны оройвч байх ажээ. Терезе хувцаснуудаа сайшаан үзэж байв, цөм л удаж байна даа, шилж дурлаж олж авч байсан юм, өмсчхөөд явахад нь олон эр шохоорхон хардаг байсан юм. Одоо бол энэ хувцас нь цөм богиноджээ, харин хажлагатай оёсон учир, тавьж томсгож болохтой билээ. Тийнхүү засаж оёхоор нэгэн дан дээлээ авлаа. Санаанд нь тэгтэл, судалтай флоренц, цулгуй бээжин, сицилийн нанжин, бас өнөөх түрэг хантааз, бэлхүүсээрээ бариу урт зулине маягийн хувцас бөсөд хүн дуртай байгаа нь оров.

	Тэндээс Терезе одоо яавал дээр вэ гэж бодлоо. Колагаа ирэхэд ийм муухай царайтай байхгүй юм сан гэж талийгаач Жан Жакийнхыг дуурайлган хийлгэсэн дулаахан дотортой аятайхан шаахайгаа өмсдөг юм бил үү гэж бодов.

	Түүнээс алгуур нямбай хувцаслан, нүүрээ ч жаахан будлаа. Тэгээд чийрсэн суудалтай сандлыг ширээнд ойртуулав. Жан Жакийн өргөн тавлаг зөөлөн сандалд гар хүрсэнгүй, тэр нь хайрт Колагийн нь юм. Тийнхүү сандал дээр суугаад хоёр гараараа шанаагаа тулан, хүлээж гарлаа. Энэ эхнэр хүлээж сурчээ, амьдралынхаа ихэнх хэсэгт нь хүлээж байсан юм, хүлээх ч эвгүй биш, эцэст нь хүлээсэн эр ч ирдэг, хүлээсэн юм ч ирэх юм билээ.

	Эргэн тойронд нь бол өнөөх л дасал болсон эд хогшил нь байв. Хөх эрээн бүтээлэгтэй ор нь тэр, мөн төгөлдөр хуур нь ч хэвээрээ л байв. Николас түүнийг худалдах гэсэн юм, гэвч хүн тун шалихгүй үнэ өгснөөс болоод, мөн Николас хүүхэндээ үнэн хайртай учир эцэст нь өөртөө үлдээж авчээ. Дууч бялзуухайнууд хэдийнээ алга болоод зөвхөн тор нь л, мөн хазгар гуйлгачин, Монморансийн ойн бар зураг туурганд хадаастай хэвээрээ байлаа. Монморанси гэдэг нутгийг ч нэрийг нь солин одоо Жан Жакийн дурсгалд зориулан Эмиль гэж нэрлэх болжээ. Мөн өнөөх хайрцаг тэнд байв, дотор нь бичмэл зохиол бий. Хүүхэн түүн дотор бас нэг бичиг хийжээ. Кондэ хунтайжаас өөрийн нь хайрт Монтретоуг морь гарамгай унагч мөн болохыг заасан үнэмлэх байлаа.

	Түүнээс Терезе ширээ түшин сууж хүлээн, нойрмоглон хүлээсээр л суув. Дотор нь юм бүхэн холилдон, эргэн тойронд нь өнөөх л хэдэн хогшил нь байж байв. Харин өөрөө бол Парисын Платриер гудамжинд ч байгаа юм уу, Эрменонвилийн зуны байшинд ч байгаа юм уу, эсвэл Плесси дэх Бесса гуайн байшинд ч байгаа юм уу, алиныг ч мэдэхээ байлаа. Нэгэн удаа цочин дуу алдав, эх нь дуудах шиг болжээ, гэвч салхи байлаа. Чингээд эрийгээ бургуйдах цаг болсон байх гэж бодох төдий Жан Жак, Николас хоёр холилдон нэг болж, нуруунд нь тос түрхэх үү, эсвэл бургуйг нь хийх үү, алиныг нь ч мэдэхгүй болон ер нь насан турш нэг хүнийг сувилж байж сураад дасал болон хэрэв эс тэгвэл ямар нэг юм дутагдаад байх шиг болсон билээ.

	Тэр одоо сайхан шинэ шинэ эд барааг олж авч чадахаа больжээ. Зөвхөн дурсаж үзэхэд л Николас хараал тавин загнаж, зодох ч байх. Харин шинэ хувцас түүнд өөрт нь одоо хэрэг болохгүй. Бүгдээрээ л түүнийг эм заан, усан тэнэг гэдэг, тийм ч байсан биз, харин тэгэхдээ муу ч байсангүй шүү. Тэр эм заан чинь бол Франц улсын хоёр алдартай хүнийг биедээ татчихсан юм даа, яг одоо үед, амьд ахуйгаас нь улам илүү магтаж байгаа Жан Жак нь нэг нь, нөгөө нь алдарт Пэтэрсолл хэмээх Франц улсын хамгийн сайхан морины наймаач хайрт Николас нь билээ.

	Түүний хойноос том том ноёд Жан Жакийн нэгэн адил гүйлдэж байжээ. Бүх Франц орон тэр хоёр эрийг гэж байхад, тэр хоёр нь энэ хүүхэнд ногдож, хоёулаа үүнд хайртай болон бас түүний төлөө нэг нь нөгөөгөө цохиж алж, мөн лут том ноёд ч түүнтэй ханилж байв. Сайхан амьдрал байжээ. Тэгээд л хүлээдэг ч байв. Хоосон хүлээж байсан удаа ер үгүй, тэр нь заавал ирдэг байсан юм. Тийм зальтайхан, азтайхан, бяцхан тэнэгхэн инээмсэглэн, юм бүхнийг хольж самууран, хүүхэн ч хүлээсээр л дээврийн сүрэл салхинд ширжигнэсээр байлаа.

	
ГУРАВДУГААР БҮЛЭГ : НИКОЛАС ДАХИН МОРИНД МОРДОВ

	Николас, Терезе хоёр дээр олон жилийн турш үзэгдээгүй нэг хүн ирлээ. Тэр бол Терезегийн дагавар ах, түрүүч агсан иргэн Франсуа Рену байжээ. Ихээхэн зүдэг царайтай, харин хуучин шигээ баясгалантай, дуутай шуутай, дажгүй аашлах амаргүй байсан боловч тэгж тэр чадлаа.

	Цаг үеийн үйл явдлын тухай ярьж хөөрөн, тэдэнтэй санал бодол нэг байгаагаа хэлж, чин зүрхнээсээ хувьсгалч байлаа. Тэр бээр хайрт худ Жан Жакийнхаа үзэл санааг хүндэтгэж явсан, мөн түүнчлэн Америкийн ой шугуйд Английн хэрцгий харгисын хөлсний этгээд, тэдний худалдан авсан зэрлэг индианчуудын эсрэг тэмцэхэд түрүүлж очигсдын нэг байсан шүү дээ.

	Түүнээс Франсуа ярьж хөөрөхийн завсраар ядуу гэрийн эд юмыг нүд гүйлгэн ажиж, хуучин хогшил нь хэвээр, юуны өмнө өнөөх алдарт хайрцаг тэнд байхад санаа тайвширч:

	— Дотор нь юм бий юу? гэж тэсэж чадалгүй асууж орхив.

	— Бий гэж Николас доогтой өчин, — Дотор нь хунтайж де Кондэгээс өчүүхэн над шагнасан бичиг бий гэв.

	Гэвч Терезе Франсуагийн гайхсан царайг ажигласан учир, даруй бахтай нотлон:

	— Бичсэн зохиол нь цөм бүрэн бий, бүгд. Өнөөх бэйс агсан тэр бидний энэ юмыг хулгайлах гэсэн боловч Николас хариуд нь чадаж орхисон гэв. Франсуа зөвшөөрөн

	— Манай Николас толгойтой шүү гэж би дандаа хэлдэггүй бил үү! гэв. 

	Николас: 

	— Хөгшин золиг чи, үүнийг над хэлэх гэж ир ээ юү? гэв.

	Чингэтэл Франсуа босож номхон зогсон:

	— Хайрт хонгорууд минь, яс махны тасархай миний дүү ч гэсэн, миний хүргэн болох та ч гэсэн, та хоёр намайг ойшоохгүй байна. Би хорон санаатай хүн биш, би өөрийгөө энэ өрхийн тэргүүлэгч гэж үзэж байна, тэгээд ч өөд бологч миний эх нас барахдаа та хоёрыг харж халамжилж яваарай гэж захисан юм. Би сая хайрт ээжийнхээ булшин дээр очоод ирлээ, тэгээд «Түрүүч Франсуа Ренуд итгэж болно, нар борооны алинд ч тэр хэлсэн амандаа хүрнэ гэж хэлж чадсан л даа» гэв.

	Николас:

	— Дэмий битгий донгосоод бай гэж муухай аашлан, — Өвөртөө чи бас ямар хуурамч юм хийчхээд явж байна, түүнийгээ жинхэнэ францаар нэг хэлээд орхи гэв.

	Франсуа түүнийг басамжилсан нүдээр хялайн хараад цааш нь үргэлжлүүлэн:

	— Би төлөөлөгч Шаплентай сайн танил, түүний найз нь ч гэж болно, бардах нь биш. Лут хүн дээ! Хорвоо ертөнц, оюун ухааны шударга мэргэн тахилч бөгөөд манай Жан Жакийн үнэнч шавь нь. Уулын нам тэдний удирдагчдын нэг нь тэр байгаад бахархдаг юм. Тэр чинь, та нар мэдэлгүй яах вэ, юүдэнт бадарч байсан юм, дараа нь Блуа дахь хамбын ерөнхий туслагч байсан юм, харин одоо бол тэр хуучин сүсэг бишрэлээ могойн арьс адил хуулж хаяад гүн ухаанд гарамгай болжээ. Тэр хүн уран зохиолд дуртай, Жан Жакт биширдэг, тэр учраас Жан Жакийн бэлэвсэн гэргийтэй танилцахад баярлана, түүний энгийн, үнэнч, буянтайн тухай тэр «Наманчлал»-д уншсан бөгөөд би ч олон сайн талыг нь ярьж өгсөн юм гэв.

	Николас эгдүүтэй инээмсэглэн:

	— Намайг олон том ноёдтой, тэр дундаа хааны угсааны хунтайж нартай найзалж байсныг чи харсан биз дээ, эмээл дээр яаж суухыг нь сургаж байсан юм. Чи намайг харчуудын бөөсөндөө баригдсан муу төлөөлөгчийг зусардана гэж санаж байна уу? Юүдэнт бадарчийг уу? Юүдэнт бадарч нар цөм өмхий шүү дээ гэв.

	Франсуа тосон:

	— Эрхэм хүргэн минь, би та байсан бол амаа жаахан татах байсан. Хааны угсааны хунтайж байсан гэхэд одоо хэн ч сохор зоос өгөхгүй, харин юүдэнт бадарч байсан хүн чинь чигчий хуруугаа хөдөлгөхөд л мөнгөн янчаан хаяна шүү дээ. Танайд ч мөнгөн янчаанаар бороо орох янз алга аа. Харин бэлэвсэн эхнэр Руссо хууль зарлагч Шаплены тачаалыг хөдөлгөвөл үер бууж магадгүй юм гэв.

	Николас доромжлон: 

	— Чи тэр Шаплендаа миний Терезег зуучилж жаахан шан хүртэхийг горьдож байна уу, би тэгэхэд нь ганцаараа өвдгөө тэврээд суух юм гэнэ. Тэр дэмий байх аа! гэв.

	Франсуа хариуд нь:

	— Яасан ч муухай итгэдэггүй юм бэ дээ! Би таныг мэдэх учир хууль зарлагч Шапленд таныг чадах хэрээрээ л болохуйц эвтэйхэн ярьж өгсөн. Иймд иргэн Шаплен бол зөвхөн Жан Жакийн бэлэвсэн эхнэр ч биш, мөн түүний тохитой гэрээс биелүүлэгчийг нь ирнэ гэж хүлээж байгаа гэв.

	Ингээд Терезе, Николас хоёр хууль зарлагчтай танилцахаар Франсуагийн зардлаар Парис одлоо.

	Тэр нь нэгэн өөхөлсөн, бохир, баясгалантай эр байлаа. Цамцны онгорхой энгэрээр нь лут том хүзүү цухуйж, бөс өмдөнд шалдан угласан гуя нь тэнтийн харагдмуй. Нэгэн санваартны тогооч байсан эцгээсээ тэр сайн хоол идэхийг өвлөжээ. Ер нь Шаплен элбэг дэлбэг амьдрах дуртай билээ. Үзэсгэлэнтэй эд юм дүүрч, байшинд нь нэрт урчуудын зурсан зураг, үнэт аяга, хундага, янз бүрийн гоё хөөрхөн юмс байх бөгөөд насны багад хүндэтгэн сурсан ховор шашин шүтлэгийн эд агуурсын оронд нандин ховор уран зохиол, гар бичмэл, эртний судар, шастир зэрэг онцгой сонин зүйлс хадгалах болжээ. Тэр бээр амьдрах гэж улайран, эрдэм мэдлэг, урлаг, эхнэр хүүхэн, амтат идээг шунаг залгидаг байв. Оюун ухаан нь жигтэй хий бодлоор арвин бөгөөд адал явдлаар байнга хөөцөлдөж явдаг билээ. Нууц төлөөлөгчид нь Баратель шилтгээнд сэм цугладаг байсан гадаадад зайлан гарсан язгууртнуудын нэгэн хуйвалдааныг олж илрүүлэн, шүүхэд шилжүүлжээ. Түүнийг өөрийг нь Артуа гүн болон бусад тэр үеийнхний хөлсний зандалчид хорлох хэмээн дайрчээ. Биеийг нь шархтуулсан боловч аз болж хүнд бус байв. Түүнээс хойш ард түмэн түүнийг улам хайрлах болжээ.

	Тэр үед Парис хот сайн илтгэгчдээр ядуу биш байв. Шаплен сайнуудын нэг нь билээ. Түүний сайхан үг хэл эртний гүн утга, загалмайтныг номлогчдын бат бишрэлийг Жан Жакийн мэдрэхүй төгс иргэний чанартай хосолжээ. Олон түмэн түүний амыг хардаг байв.

	Жан Жакт хамаарах юм бүхэн энэ хүнд хязгааргүй сонирхолтой байв. Түүнээс Николас Терезе хоёрыг их багшийн тод жижигхэн үсгээр бичсэн бичиг бүхий бөөн боолттой сайхан цаасыг үзүүлэхэд түүний нүд гялсхийн, махлаг гараараа хуудас нэг бүрийг таалан илж байв.

	Терезе өөрөө түүнд амьд эрдэнэ гэмээр дотно санагдав. Эмэгчин заан шиг бие болоод оюун ухаан нь хөшүүн хүнд нь түүнд өрөвдөлтэй байв. Тэр бээр Жан Жакийн хүдэх, хөгшин ханийг гэрээс биелүүлэгчтэй нь, гар бичмэлүүдтэй нь Парист, өөрийнхөө ойролцоо өөрийнхөө зардлаар байлгах гэж ятгав.

	Сэтгэл нь ханасан Николас бөөн шүлс нулимав. Тэр үед гар бичмэлүүдийг бэйс ноёноос нэхэн буцааж авсан маань гайхамшигтай санаа байсан бус уу? Өөрөө дотроо хөөрч гуяа алгадав. Хэзээд юмны үнэрийг зөв олдог, хамгийн хэцүү, аймшигтай үед ч хонжоо гарган авч чаддаг хүн билээ. Тэр муусайн хэргээ дууссан бичиг цаасыг өөрөөс нь өөр хэн ч гэсэн шимийг нь сорчихсон жимс шиг хаяж орхих байв. Тэр харин нэгэн урлаг төгс захидал бичин буцаж авчирч чадсан нь одоо хуучирч элэгдсэн хөрснөөс тостой соёо цухуйж ургав.

	Терезе шинэ Парис талийгаач Жан Жакийг хэчнээн сүрхий хүндэтгэж байгааг битүү гайхан баясгалантай ажиж байв. Урьд жинхэнэ санваартан байж үзсэн иргэн Шаплен ийм юмыг мэдэх учир эл эхнэрийн талийгаачийг гэгээн хувилгаан гэж үзэх билээ. Хүн бүхэн мөн ингэж ярьж байв. Цонх гэгээвч бүгдэд түүний цээж баримал, зураг хөрөг харагдаж байлаа.

	Урьд түүний хамт Терезегийн сууж байсан де Греннель, Платернер хоёр гудамж дахь байшингуудын туурганд дурсгалын самбар хадсан байв. Хэн нэгэн этгээд Терезег санамсаргүй буюу ихэмсэг зантай харсан байгаад дараа нь Жан Жакийн бэлэвсэн эхнэр гэж мэдвэл царай нь машид хүндэтгэлтэй хувиран, дуган дотор байх мэт болдог байв.

	Терезегийн тухай сонинд олон өгүүлэл, мөн нэгэн ном ч хүртэл хэвлэгдэн гарчээ. Түүний хөргийг зураасан зургаар болон тосон будгаар зуржээ.

	Тэдэн дундаас нэгэн бар зураг онцгой байв. Түүн дээр Терезе Эрменонвилийн нуурын захад намрын зэлүүд байгаль дунд зугаалж явна. Ар дэвсгэрт нь улиангар модтой бяцхан арал булшны хамт харагдаж байх бөгөөд Терезе тэр бээр тоорцогтой, гараа ханцуйвчинд хийчихсэн өтөлж яваа бяцхан давхардуу эрүүтэй ахайтан, уйтай алхаж явна. Бар зураг нь «Жан Жакийн хань» гэсэн нэртэй, газар бүхнээ худалдаж байлаа. Терезе үүнийг үзээд дотор нь уярав. Терезе гэдэг чинь энэ байжээ! Хүн бүхэн л загнаж зүхэж, эмэгчин заан, бөөн мах гэж шоолдог байсан, гэтэл тэр маань нэр алдартай нэгэн хатагтай байсан ажээ. Үнэнч ханийг нь хүн хэчнээн их хүндэтгэж байхыг Жан Жак үзэж чадаагүй нь ямар тоогүй юм бэ, харин Кола үүнийг үзэж байгаа нь ямар их аз вэ!

	Тэндээс Терезег ийнхүү магтан мандуулахад Фернанд дургүй нь хүрчээ. Түүний өөрийн нь тэр хүүхэнтэй байсан явдал нэгэнт мартагдан өнгөрчээ, харин их багшийг ичгүүргүй доромжлоход нь дотор нь загатнаж байв. Түүнээс баахан түдгэлзсэнээ найз нөхөр Лепелетьегээсээ, энэ талаар нэг юм хийх эсэхийг асуухад үл тоомсорлогч Лепелетье хэрэггүй гэв. Энэ явдал түүнд хөгтэй санагджээ.

	— Терезег хүн ингэж анхаарч байгааг Жан Жак өөрөө зөв гэх байсан байх. Ташрамд хэлэхэд, авсан дотроо түүний инээд хүрч болох юм, гэвч үхсэний амнаас дуу үл гарна. Чингэхэд хэрэв та Терезегийн энэ явдлыг худал зүйл гэж нотлох гэвэл Жан Жакийн дурсгал болон өөрийгөө л хорлоно. Та нэг сүсэгтэнд түүний шүтсэн хүжидмэл шарилыг хуурамч гэвэл тэр бээр шарилын эсрэг биш, таны эсрэг хөдөлнө шүү дээ гэв.

	Тийнхүү Шаплений егөөдсөн Терезег шүтэх явдал улам дэгдлээ. Шаплений найз, нэртэй жүжгийн зохиолч Буйн гэгч «Жан Жак ба түүний эмэгтэй найз» гэдэг нэгэн зохиол бичих гээд Терезед очиж, их багштай хэрхэн амьдран байсан тухай нь яриулъя гэжээ.

	Гэтэл Терезе ярианд сул учир, Николастай ярьсанд, тэр нь Терезегийн ба өөрийнхөө Жан Жактай хэрхэн ойр дотно харилцдаг байсан тухай янз янзын жижиг мөртөө сэтгэлийн гүнд тусахуйц шог яриа хүүрнэжээ. Уг жүжгийг урьд Итали театр гэж байсан, одоогийн Тэгш эрх театрт тоглов. Үзэгчид нулимс асгаруулав. Терезегээр Жан Жакийн цээж баримлыг тэврүүлэн үнсүүлсэнд улс түүнд баяр хөөр болон, эл жүжиг лут амжилттай болжээ.

	Өгүүлэх нь, жүжгийн зохиолч Буйн Николастай хөөрөлдөхөд Жан Жакийн тэтгэврийн газар өгчихсөн Терезегийн хүүхдүүдийн талаар яриа их гарчээ. Чингэхдээ Жан Жакийн энэ хийсэн явдал Тэгш эрхгүй, эрх чөлөөгүй, ах дүүгийн барилдлага байхгүй байсан хуучин төрөөс ихээхэн шалтгаалсан гэж болох боловч энэ нь түүний гэрэлт дүр дээр сүүдэр болон тусав.

	Николас Терезег Жан Жакийн учруулсан зовлонг умартан, амь бие хайрлахгүй зүтгэж Жан Жакийн өнөөх улигт үйлийг цагаатган арилга гэж шаардав. Терезе Жан Жакийн зохиосон «Тайтгарал» гэдэг дууны түүврийн гар бичмэлийг үнэ хаялцуулан худалдаж, олсон мөнгийг хүүхдийн тэтгэврийн газарт гуйвуулав. Эдүгээ «Францын хүүхэд» нэртэй болсон сайх газарт амьдрагчид малгай дээрээ гурван өнгөт тэмдэг хадан ёслолын хувцас гэгчээ өмсөн Терезед талархал илэрхийлэхээр ирлээ. Мөн энэхүү үйл явдлын үед нулимс үлэмж урслаа.

	Тийн байтал Николас нэгэн сүрхий том хэрэг сэдлээ. Төлөөлөгч Шаплений баярлаж байгаа дээр нь улам өөрийн болгож авах гэж, Терезег шинэ Хелоизийн гар бичмэлийг түүнд бэлэглэ гэлээ. Түүнээс Шаплений гучин таван нас хүрч буй төрсөн өдөр нь Терезе өнөөх гар бичмэлийг өргөн барилаа.

	Жан Жак Шинэ Хелоизийг гараар дөрөв дахин нарийн нямбай хуулан бичжээ. Үүнийгээ тэр нэгэн язгууртан хайртдаа онцгой хичээнгүйлэн бичсэн аж, гэвч түүнтэйгээ муудалцаад, дараа нь энэ гар бичмэлээ авдартаа хадгалж орхижээ. Одоо түүнийг нь Терезе Шапленд өгч байгаа нь энэ билээ.

	Түүнээс Терезе цэвэрхэн бичсэн бичиг бүхий тэрхүү шарланги цагаан хуудаснуудыг Шаплений гар дээр тавихдаа болцгор царай нь татвасхийв.

	Жан Жакийг үүнийг бичиж байхад дэргэд нь байсан ажээ. Эх нь тэр үед хөх бэх олох, олон тооны алтан хүрээтэй цаас, нарийн элс энэ бүгдийг бэлтгэхэд их төвөгтэй бөгөөд мөнгө зөндөө гарч байна гэж загнадаг байсныг тодхон саналаа. Үүнээс тэр өөрт нь уншиж өгсөн нь лав, тэр ер нь юм бүхнээ уншиж өгдөг байв. Тэгээд энэ бичмэлээс болж дараа нь хэрүүл гарсан, Николас цаг тухайд нь сануулсан боловч эх нь түүнд өгсөнгүй, тэгж байтал нөгөө ноён байсан зальт амьтан Жирарден хулгайлаад авчихсан, гэвч сэргэлэн чадмаг Николас буцааж авчирч чаджээ. Чингээд одоо Терезе тэрхүү бичгийг энэ тохитой хууль тогтоогчид өглөө. Николас ингэх гэсэн юм, юу хийхээ тэр мэдэж байлаа.

	Түүнээс Шаплен үзтэл баярлаж талархлаа. Ганцаар болсны дараа тэр бичгийг илэн таалан сэтгэл хөдөлж, гайхан уншаад, дээр нэгэн цагт Лазарь гэгээний шатаасан ясыг агуулж байгаад сүм дуганы хөрөнгө хураахад Шаплений гарт орсон үзэсгэлэнт зааны ясан хайрцагт хайрлан гамнан агууллаа.

	Николас зөв тооцоолжээ. Төлөөлөгч Шаплен баярлан талархсанаа зөвхөн гоё үгээр хязгаарлаад зогссонгүй. Тэр бээр үндэсний төлөөлөгч учраас үндэстнээс бэлэвсэн эхнэр Жан Жакт хариу бэлэг өгөх болов.

	Түүнээс өвлийн нэгэн оройн Үндэсний хуралд Терезе Левассер, Жан Жак Руссогийн ёслоогүй гэргий орж ирлээ. Суугчдыг хууль тогтоогчдоос салгасан хаалтыг зайлуулахад, төлөөлөгчид суудлаасаа босоцгоож Терезег хүндэт суудалд аваачлаа.

	Төлөөлөгч Шаплен илтгэгчийн индэр дээр гарав. Тэр бээр Жан Жакийг хувьсгалын эцэг хэмээн өргөмжлөв. Тэр бээр Терезег Жан Жакийн үнэнч галын тэнгэр найз, түүний Эвриклея, түүний Марта хэмээн өргөмжлөв.

	Дараа нь Терезед нэлээд хэмжээний тэтгэвэр олгох тухай санал орууллаа.

	Үүгээр болгон тогтоожээ.

	
ДӨРӨВДҮГЭЭР БҮЛЭГ : ХААДЫН ХУЙВАЛДААН

	Өгүүлэх нь, Фернанд хууль тогтоох шинэ хуралд оролцох болсондоо бахархаж байв. Энэ хурлын гишүүний бүрэлдэхүүнд шинжлэх ухааны зүтгэлээр алдаршсан эрдэмтэд, онц гарамгай илтгэгчид, алдар гавьяа эрмэлзэгч болон ихийг бүтээхийг шамдагч шинэч хүмүүс ордог байв. Хууль тогтоогч шинэчүүд голдуу залуу, Фернандаас ах хүн бараг байхгүй билээ. Периклийн Атен, сципионы Ромоос хойших үед ийм авьяастай шударга хэсэг хүмүүс нэгэн улсыг удирдсан нь үгүй!

	Шинэ хурал түрүүчийн хурлын ерөнхий бүлбэгэр тогтоол шийдвэрийг бүх үндэстний заавал даган мөрдөх тодорхой нарийн хууль болгохоор шууд эрс ажиллав. Мөн хэд хэдэн хууль түргэн зуур дагаж шийтгүүлснийг Мартин Катру зэрэг хүмүүс ч сүрхий оновчтой гэхэд хүрчээ.

	Шинэ хууль тогтоогчид шинэ төрд үнэнч шударга байна гэдгээ эс тангарагласан бүх санваартнуудыг гянданд хорьж, оргон зайлсан язгууртнуудын хөрөнгийг бүгдийг нь хурааж, нутаг орондоо дөчин тав хоногийн дотор эгж ирээгүй хүн бүхэнд алах ял эчнээ ногдуулав.

	Хууль тогтоох хурлын буцлан буй ширүүн үйл ажиллагаа Фернандыг хэдий зоригжуулавч, энэхүү гэгээрсэн шаргуу улс төрийн бодлоготнууд колони оронд хүний эрхийн тунхаглалыг хэрэгжүүлэхэд чадал хүрэхгүй байгаад гомдолтой байлаа. Өрнөд Энэтхэгээс мэдээ тарчиг ирж байв. Хэдий чингэвч цагаан арьстнуудын ихээхэн хэсэг амь үрэгджээ. Гэтэл Робинэ ч, Фернанд өөрөө ч Гортензия болон түүний эцгийн юу болсон тухай ямар ч мэдээ аваагүй учир хамгийн хэцүү юм болчхов уу гэж айх билээ. Тэр их үхэл зовлон талаар өнгөрсөн эс байгаасай, Өрнөд Энэтхэгийн негрүүдэд эрх чөлөө олгох үйлс сая нэг бүтээсэй гэж Фернанд нэн хүчтэй хүсжээ. Тэр бээр хамт ажиллагч нөхдөөсөө колонийн өнгөт арьстанд бүрэн тэгш эрх олгох гэсэн Лепелетьегийн хуулийг дахин сэргээж, өөрийгөө, уг хуулийг дагаж шийтгүүлэх бүрэн эрхтэйгээр Кап Франсэд илгээхийг шаардав. Гэвч үүнийг хайхрах хүн алга. 

	Тэд нь:

	— Эрхэм найз минь ээ, урьдаар бид хувьсгалаа энд бат бэх болгоё. Бид далайн чанадад дайн эрж явахгүй, эндээ бид дайнтай байна шүү дээ гэдэг билээ.

	Тийн байтал гадаадад дүрвэгсэд Кобленц хотыг хувьсгалын эсэргүүгийн гол газар болгожээ. Тэнд, Германы нутагт, Францын хилд ойрхон тэд цэргийн хүчин цугларуулжээ. Тэгэхэд Австр, Прусс хоёр байдаг чадлаараа тэднийг дэмжлээ. Шинэ Францын удирдагчид ван хааны дүрвэгсэд хийгээд гадаадын хаадтай хуйвалдан чөлөөлөгдсөн Үндэстэн рүү дайран довтлохыг тэднээс шахаж шаардаж байна гэж боддог нь үндэсгүй бус байлаа.

	Түүнээс олон тооны төлөөлөгч харгис Европын хаадыг Франц улс руу нэгдэн хамт дайрахаас өмнө тулган шаардах бичиг өгөх нь зүйтэй гэж үзэн урьдчилан дайрах дайн хийе гэж байлаа. Фернанд бол энэ бодролыг цогтой дэмжигч байлаа. Үндэсний хурал дээр тэр:

	— Цаашид ингэж өдөөгөөд байх юм бол дэлхийн нүүр царайг өөрчлөн, бүх хаадын ширээг түлхэн унагаж чадах илд, шударга оюун, хэлэх үгээр зэвсэглэсэн нэг живаа Франц хүн байна гэдгийг бид Европт таниулна гэж өгүүлэв.

	Хурлаас ван хаанд хэдэнтээ элч зарж, Шинэ Францын эсрэг хуйвалдаж байгаа ноёдын эсрэг дайтъя гэж уриалав.

	Фернанд нэг удаа нэг ийм төлөөлөгчдийг тэргүүлжээ.

	Өгүүлэх нь, ордны хуучин ёс гундаж ихээхэн хумигдсан байлаа. Хэдий тийм авч, шилтгээнд нь урт гудам, уудам үүдний танхим, хаалгач хүндэт ёслолтой сойвон донирууд байцгаав. Фернанд ёсыг даган ван хааны тарган мутрыг үнсэв. Людовик шалхайн сууж, бүлцгэр нүдний нь зузаан зовхи нь цавчирч байв, босогчдыг Бастиль гянданд хорихын оронд тэдэнтэй ярилцах нь хэчнээн их доромжлол вэ гэж бодож байгаа нь илт байв.

	Тэндээс Фернанд хууль тогтоох байгууламжийн тавьж буй шаардлагыг аятайхан зохиосон, мөн хүндэтгэл бүхий атлаа сүртэй үгээр илэрхийлэхдээ ван хааны ядрангуй, тэвдэн буй зузаан нүүр лүү харахдаа хөнхөр духны нь цаана юу болж байгааг мэдэж байлаа. Энэ Людовик Бюрбон улс орон, ард түмэндээ хайртай, Франц улсынхаа тулд бүхнийг хийх үүрэгтэй гэж боддог байв. Чингэхдээ тэр бас ван хаан олон үе дамжсан хаадын үр сад болох учир, тэнгэрийн хайраар соёрхсон хэмжээгүй эрхт хаант гүрнээ сэргээн босгохын тул бүхнийг хийх үүрэгтэйгээ бодож байгаа. Тэр бээр цагаан лянх, гурван өнгөт туг аль алины нь өмнө хүлээсэн үүрэгтэй, тиймээс тэр бээр энд ч, тэнд ч шийдэж ядан, ядуу, эмгэнэлтэй, өрөвдөлтэй бөгөөд маш аюултай эр байлаа.

	Түүнээс Людовик гүн ухаанаас болон Жан Жакт нэг удаа тухлаг орон өгч байсан өнөөх хөгшин мунхгийн саваагүй хүү Фернандыг бас ажиглалаа. Америкт гарсан бослогын үеэр энэ залуу Жирардений хөлийг нэгэнт хуга буудсан боловч тэр бас сургамж авч хашралгүй, харин ч эзэн ван хаантныхаа өмнө хэгжүүрхэн Европын хаад ах дүү нартаа дайн зарла гэж хазганаж явна. Залуу Жирарденд бол энэ амархан. Уулаасаа бослого гаргагч, урвагч, мэргэжил нь тэр. Тэнгэрээс түүнийг тэгж заяасан юм. Үүнийгээ тэр тамд ороод л үйлээ эдлэн гэмшинэ, харин хорвоод бол тэр азтай амьтан, юу хийхээ мэдэж байна. Людовикт өөрт нь бол дээд тэнгэр амаргүй хувь оноожээ. Тэр бээр одоо энэ муу золигт дотроо дургүйцэвч хагас дутуу юм амлахаас биш яах вэ.

	Түүнээс Людовик удаан дуугаран, түгдрэн, өөрийн үнэнч Үндэсний хурлын саналыг дуртайяа бодож үзэхээ дурдав. Яг саяын долоо хоногт тэр өөрийн үеэлүүд болох Ромын хаан, Прусс, Испани, Шведийн ван хаадад нууц элч илгээж, тэднийг хамтарсан цэргийн хүчээр Францад гарсан бослогыг даран засаггүй ёсны энэ гамшгийг бүх Европт тархахгүй болгосугай гэж хэлүүлж амжсандаа дотор нь арай уужуу байв.

	Түүнээс Австри, Прусс хоёрыг шинэ Францын эсрэг чиглэсэн холбоо тогтоомогц, ардын төлөөлөгчид ван хааны шийдвэр муутай үгэнд хууртагдахаа больж, түүнийг албадан зэвсэг барин хөдлөхийг зөвшөөрүүлэв. Ингэж Үндэсний хуралд долоон хүн татгалзан бусад нь цөм урам зориг төгс үймээн шуугиан цуурайтуулан, дайтах нь зөв гэж тогтлоо.

	Өгүүлэх нь, Хууль тогтоогчдын оргилуун санаа бүх ард түмнийг хамарлаа. Европын хаад энэ орны аз золтой, тэмцэн олсон эрх чөлөөг үгүй хийхээр хуйвалджээ. Гэвч Франц муухай дээрэмчдийн толгойг хага дэлсэнэ. Мянган жилийн түүхэнд энэ үндэстэн өөрийн эрхийн төлөө дайнд ийм итгэлтэйгээр бараг нэг ч удаа мордоогүй билээ. Чөлөөт Францын туг, гурван өнгийн тугийн дор байлдахаар тоо томшгүй сайн дурынхан саналаа өгөв.

	Мөн түүний дуулианд бэйс агсан иргэн Жирардений сэтгэл туйлын хөдлөв. Людовик оргосон явдалд тэр сэтгэлээр унасан билээ. Энэ нь эзэн хаан, ард түмэн хоёрын хоорондын хэлхээг тасалжээ. Харин Людовик улсдаа тус болон өөрийн биедээ зовлон хурааж Австри улстай байгуулсан олон жилийн холбоогоо таслан, хатныхаа эх орон, хатныхаа зээд дайн зарлаж байгаа явдал түүний урьдын бүх алдаа, сул талыг арилган, ван хаан, ард түмэн хоёрын эвдэршгүй нэгдлийг бий болголоо.

	Нигүүлсэнгүй гэгээн гэрэлт ван хаантан ард түмний үйл хэргийг өөрийн өрх гэрийн ашиг сонирхлоос илүү үзэн бүх нийтийн хүсэл эрмэлзлийг дагалаа. Ийнхүү Жан Жакийн замаар бас нэгэн алхам урагшлав.

	Түүнээс иргэн Жирарден Францын цэргийг даасан генерал Лафайет, Росиамбо, Люккер нартай уулзаж, түүний бие долоон жилийн дайнд дайсны цэргийн жанжин Брауншвейгийн Герцогтой Хастенбекийн орчинд хүчээ амжилттай тэнсэж байсан ба одоогийн энэ дайнд биеэр оролцох хүсэлтэй байгаагаа илэрхийлсэнд Лафайет цэргийн удирдлагад урьдынхнаас дэндүү олон орж байна гэж түүний саналыг хэрэгссэнгүй. Үүнд Жирарден ихэд гутарлаа. Гэвч тэр гомдсоноо цээжиндээ түгжээд, өөрийн хүүдээ ч энэ тухай дурссангүй.

	Тийнхүү Жирарден өөрийн эрмэлзлээ бусдыг хөдөлгөхөөр хязгаарлан, хэлтсээсээ тун олон тооны сайн дурынхныг гаргуулах болов. Тэр бээр элсэхээр ирэгсдэд зардал ба гутал авахад нь зориулан тус бүр хорин таван ливр шагнав. Жич нэлээд олон тооны сайн дурынхан цугларахад нь шилтгээндээ баярын найр хийлгэн, өөрөө цогтой илтгэл тавилаа. Хатуу харгис сургууль өнгөрөөсөн цэрэгтэй явж Бранушвейгийн Герцогийг зугтаалгасан түүний бие сайн дурын өрнүүн санаачилгатай цэрэгтэй одоо хөдлөхөд дайсныг хялбар дарж дархан цолыг олох нь эргэлзээгүй гэж тэр хэллээ.

	Өгүүлэх нь, цээжний гүндээ бол Жирарден ийнхүү ялна гэж огтхон ч бодсонгүй. Хувьсгалын эхэн үед цэргийн дээд удирдлагыг олонтоо сольж, туршлага бүхий олон олон дарга нь гадаадад гарчихжээ. Яаран бүрэлдүүлсэн, сахилга муутай залуу цэрэг Европын холбоотны сайн сургуулилсан туршлага ихтэй дарга захирсан цэргийн өөдөөс тулалдаж давах уу?

	Түүнээс дайсны цэргийн ангиуд үнэхээр Францын нутагт халдан довтлоод ирлээ. Анхны тулалдаан Лиллийн дэргэд болов. Францчууд дөнгөж австричуудыг хармагцаа л эргэн зугтаж, «Биднийг мэхэлжээ» хэмээн хашхиралдан генералаа алав. Өмнө зүгт Пьемонтын хороо хил даван оржээ. Дорнодын цайзууд Лонгви, Верден эзлэгдэв. Холбоотны командлал баяр хөөр болон энэ бол байлдаан биш, Парис руу зугаалж яваа хэрэг гэлцэв.

	Өгүүлэх нь, фронт дээр золгүй явдал болсон нь тус улсын дотоодын байдал дэг журамгүй болоход хүргэлээ. Олон түмэн цэргээ хүч муутай гэж эс итгэн гагцхүү удирдагчдын урваснаас дийлдлээ хэмээн ард түмэн хууччуулыг цөмийг нь урвагч, нэн ялангуяа ван хаан өөрөө урвасан гэж үзэв.

	Нэгэн удаа олон хүн Тюильрийн ордонд дайран орж, ван хааныг хуурамч байна гэж тэр үедээ эелдэг байдлаар зэмлэн, хувьсгалын малгай албадан өмсгөж ах дүүгийн харьцааг шахан тулгажээ. Одоо бол төлөөлөгч Шаплений хурц сүрхий илтгэлийн дараа ордон руу хоёр дахь удаагаа дайран орлоо. Энэ удаа бол аятай байсангүй. Хүний амь эрсдэж, ван хаан зугтан, түүнийг гянданархуу нэгэн шилтгээн Ле Тампльд аваачжээ.

	Түүнээс Парист тайван бус болов. Засаг бослогыг дуртайвтар тэвчээрлэлээ. Гяндан шоронд дайран орж олон нийт ардын шүүх байгуулж онцгой өширхөг хууччуулыг шийтгэн дор нь үгүй хийж байв. Хотын олон талбайг чимж байсан урьдын хаадын хөшөөг эх оронч дуу дуулан, баясан хашхиралдаж нураалаа. Энэ ажил тэр бүр хялбар биш байжээ. Олон хүрэл хаад болон тэдний хүрэл морьдыг тун бөх босгосон бөгөөд арван дөрөвдүгээр Людовикийн хөшөө унахдаа дуулж явсан нэг эмэгтэйг цохиж унагаажээ. Арван тавдугаар Людовикийн хүрэл гарыг улс хайрт хүндэт төлөөлөгч Шаплендээ зориулан хадгалсанд тэр нь аваад хачин сонин юмныхаа цуглуулгад хийжээ. Тэр ч байтугай өчнөөн жил шинэ гүүр дээрээс мөрөн рүү ширтэж зогссон өнөөх ард түмний дотно Дөрөвдүгээр Хейнрих хүртэл ийм үйл эдэллээ.

	Өгүүлэх нь, хүн бол сайн гэдэг Жирардений тэртэй тэргүй ихээхэн үнгэгдэж, энд тэндээ нөхөөстэй болчихсон итгэл нь дахин нэг удаа гуйвж ойчлоо. Харамсалтай нь, өнөөх золигийн де Гримм эрхмийн урьдчилан хэлснээр болж Жан Жакийн мөрөөдөн сэтгэсэн ард түмний засаг төр нь их багшийн туйлын жигшдэг байсан золбин хэсгийн засаг төр болон хувирч, хүн хэрцгий зэрлэг байсан тэр хэвээр үлджээ.

	Түүнээс эцсийн ялалтад горьдлого тасраагүй байгаа Фернанд ч гэсэн зарим зарим үйл явдлаас болж итгэмж муутай болж байв. Юуны өмнө байлдааны талбарт ялагдсан явдал билээ. Гэтэл найз нөхөд нь болох Лепелетье, нэн ялангуяа Мартин Катру нар ингэж дарагдсанд огт ажрахгүй байгааг тэр нэн гайхлаа. Тэр ч байтугай энэ ялагдалд тэд бах нь ханан баяр хүргэлээ. Мартин Катру якобинчуудын клубт шууд баяр хөөр болж:

	— Дайн ийм байдалтай байгаа нь үнэхээр аз шүү дээ. Ийм замаар л эрх чөлөө батжин, эзэрхэг харгисын эцсийн толбыг арилгах юм гэж өгүүлжээ.

	Тэр бээр Фернандад:

	— Хамгийн аюултай нь танай хуучин генералууд байсан юм. Тэд бүгдээрээ сэтгэл зүрхнээсээ хаант үзэлтэн, чиний Лафайет болон бусад ихээхэн сэжиг бүхий «америкчууд» чинь цөм тийм. Тэд ялсан сан бол Парист буцаж ирэн хувьсгалыг боомилж алаад, бүх христостоны эзнийг хуучин ямбанд нь суулгах байв. Одоо бол жинхэнэ цэрэг, ардын цэрэг дайныг өөрийн гарт авсан бөгөөд та нарын Лафайетыг үлдэн хөөгөөд, хуурамч генералуудыг хувьсгалчдаар солилоо. Ингэж хуурамчийн оронд жинхэнийг тавив. Ялагдал мандтугай! гэж тэр хортой, ууртай өгүүлэв.

	Үл итгэх, үзэн ядах санаа нь Мартиныг сохор болгож, жинхэнэ аюултай юм ирэх гэж байгааг тэр харахгүй байна уу хэмээн сэтгээд

	— Гэтэл дайсан чинь Парис руу ирж явна шүү дээ? гэж Фернанд дуу алдав. 

	Мартин тоомсоргүй толгой сэгсрэн,

	— Одоо ард түмэн өөрөө дайн хийж буй учир ялагдах гэж байхгүй. Дайсан Парист ирж чадахгүй гэж чи мэдээрэй гэв.

	Ялагдал болон удаа дараагийн бослого хууль тогтоох хурлын нэр сүрийг буурууллаа. Үндсэн хууль ганцаар дийлэхгүй нь, шинэ үндсэн хууль бол шударга үйлс, үнэн зөвийн хувьд хувьсгалч, хүн нэг бүрийн улс оронтойгоо хэрхэн харьцах эрхийг тогтоосон тийм нийгмийн гэрээ байвал зохино гэцгээх болов. Чингээд шинэ ардын төлөөлөгчид сонгох боллоо.

	Фернанд мөн энэ удаа нэрээ дэвшүүлэв. Гэхдээ хууччуулд түрүүчийнхэнд үл итгэх байдал байгааг тэр ч бас ажлаа. Түүнийг сонгосонгүй. Оронд нь Мартин Катруг сонгожээ.

	Ийнхүү түрүүчийнхнээс дөнгөж долоо нь сонгогдов. Тэдний дотор Лепелетье оржээ.

	Фернанд атаархсангүй. Гэвч Лепелетьег авсан ард түмэн түүнээс өөрөөс нь татгалзсан нь гомдолтой байв. Энэ үед Лепелетье жаахан ч бууж өгсөнгүй, яконбинчуудын клуб рүү гоё тэргээрээ, хуучин цагийн намбатай гоё хувцсаа өмсөн очихдоо нэгэн ганган өмсгөлтэй хатагтай дэргэдээ авч явах нь олон үзэгдэх аж. Заримдаа тэрэгнээс нь зайлсан явган хүн занан хялайвч, дотнынхоо Лепелетьег танихдаа баясан мэнд хүргэх билээ. 

	Яагаад Фернанд тэр бээр хууччуулд тооцогдон харь хүн болж хоцров оо? Яагаад түүнд нийтийн гинжний нэгэн үе нь, ах дүү нарын дотроо нэг нь болох аз эс олдов оо?

	Түүнээс шинэ сонгогдсон Их хуралд бүрдэл болоход, түрүүчийн төлөөлөгчид албан үүргээ дуусгав хэмээн мэдэгдэн шинэ төлөөлөгчдийг ёслолтой авчран хурлын танхимд орууллаа.

	Жич Фернанд тушаалаас огцрон Эрменонвильд харьж ирэв.

	
ТАВДУГААР БҮЛЭГ : ГАШУУН ЗОЛ ЗАЯА

	Өгүүлэх нь, Их хурал анхныхаа чуулганаар хаан төрийг нэгэнт буулган Бүгд найрамдах улс тунхаглав. Мөн «Нийгмийн гэрээг» үндэслэн илүү шийдвэр бүхий үндсэн хууль бий болгох тогтоол гаргав. Бас цаг тооны бичиг шинээр зохион, тэр нь Бүгд найрамдах, Нэгдмэл үл хуваагдах улсын анхдугаар оноор эхэллээ.

	Нэгэн сайхан бэлгэ дэмбэрэлтэй явдал бол Их хурал хуралдсан тэр өдөр дайны хувь заяа өөрчлөгджээ. Бүгд найрамдах улс тунхагласны анхны энэ өдөр Францын ядаж зүдэрсэн, зэвсэг муутай нэгэн арми дайсны хамгийн орчин үеийн зэр зэвсэг бүхий армийг Вальми тосгоны дэргэд бут цохижээ. Холбоотон хаадын цэрэг яаран гэдрэг ухрахад хүрэв. Бүгд найрамдах улсын цэрэг Верден, Лонгвиг дараа дараагаар нь эзлэн, Сней, Майни, Франкфуртыг авч, Савойд нэвтрэн Голланд, Бельгиэр дүүрэв.

	Энэ ялалтыг бүх Европ гайхжээ.

	Робинэ гуай хүртэл үүнийг мэгдэн гайхав. Ер нь язгууртнуудад тэр асар их сүйд болдоггүй байсан юм, гэхдээ л тэднийг ингэж сүйрнэ гэж огт санаагүй билээ.

	Мөн түүнчлэн Парист болж буй үйл явдал сэтгэлд нь эс тохиров. Энэ хүний улс төрийн бодол нь ер энгийн, юу гэвэл авьяас чадвараараа хөрөнгө хурааж чадсан хэдэн цөөн хүн улсыг удирдах ёстой байлаа. Их хурлын ихэнх төлөөлөгчид хөрөнгөтнийг төлөөлсөн баян, ухаантай хүмүүс мөн нь ч мөн. Харамсалтай нь харин золбингууд улам улам нөлөөлж байна. Эд нь язгууртнуудаасаа ч тэнэг учир сайн юм болж төгсөхгүй гэж тэр сэтгэж байв.

	Робинэ гуай холбоотны сайн сургуулилсан цэрэг эцэстээ ялна гэдэгт итгэж байв. Тэр болтол тэр Францад байж харахаар шийджээ. Ингэж өөрөө амандаа бэлэн орж ирж буй сайхан наймааг дэмий өнгөрөөж орхивол ач гучийнхаа өмнө хүлээсэн үүргээ мартсан болох нь тэр биз ээ.

	Францад байх аюулгүй биш байлаа. Баттай газар бараадаагүй ихэнх татвар түрээслэгчид шоронд хоригджээ. Робинэ өөрөө бол сэхээ самбаатай хүн бодохоор эзэмшсэн нэг ч газрынхаа хэргэм зэргийг бусдын адил залгамжлан авсангүй. Одоо бол тэр сүүдэрт бүрмөсөн шурган орлоо. Шилтгээнүүд болон Парис дахь хотын ордноо хүртэл түгжиж орхив. Чингээд Латурт цөөвтөр зарц заран чимээ багатай нам сууж, бас хажуугаар нь шинэ Францын бүх албан газарт элбэг дэлбэг барьц туслан байгаа тул хүн түүнд гэм хүргэх байх гэж бодохгүй байлаа.

	Тэр бээр Сен Вигорийн хөрөнгийг хураахыг дуугүй харж суугаад, өөрийн даруй тохоон томилсон хүнээр эдлэн ба шилтгээнийг худалдуулан авхууллаа. Арилжаа наймаагаа тэр зуучлах хүнээр хийлгэдэг ажээ. Юу олж чадахыгаа тэр худалдан авч, цэрэгт үлэмж хэмжээний зүйл нийлүүлнэ. Эл бүхнийг дандаа төлөөний хүнээр хийлгэх билээ.

	Түүнээс хүссэн азтай өдөр хаадын нэгдсэн цэрэг Парист баяр хөөр болон орж ирэхэд, ялагчдын дотор зээгийн нь хар хүн, гавьяат дайчин Матье де Курсель байх болно. Чингэхэд Робинэ баатарлаг садныхаа эзгүйд түүний үйл ажилд үнэнч бөгөөд ашигтай зүтгэснээ нотлон илтгэх болно.

	Тийн байтал түүний бүх төлөвлөгөөг нурааж хаясан нэгэн явдал боллоо. Матье де Курсель хороогоо ухрахад сумантайгаа ухралтыг халхалж яваад Францын вангийн цагаан лянхын төлөө амь үрэгдэв гэсэн мэдээ иржээ.

	Өгүүлэх нь, Жильберта энэ мэдээг сонсмогц юу ч мэдэхгүй хөшчихлөө. Робинэ гуай түүнийг ийм зэвхий царайтай болно гэж ер бодсонгүй. Хүйтэн гарыг нь илэв. Хүүхэн гараа татан авч, өрөөнөөс гарч одов. Юу болж байгааг Робинэ мэдэж байв. Өөрт нь хайр сэтгэлтэй, тохитой тэр хүний ингэж муухай төгссөнд хүүхэн өөрийгөө ч, өвөг эцгийгээ ч буруутай гэж үзсэн байлгүй.

	Түүнээс хүүхэн хоёр өдөр нүдэнд харагдсангүй. Өвөг эцэг нь хоолыг нь өгүүлж байвч тэр хоолонд бараг гар хүрэхгүй байв. Гурав дахь өдөр нь доошоо бууж ирэхэд нь хоёулаа нэгэн хэсэг дуугүй суулаа. Тийн байтал хүүхэн: — Тэсэшгүй хэцүү байна, өвгөн аав минь гэв.

	Түүнээс хянуур бодолтой Робинэ өөрийнхөө ирээдүйн тухай бодохдоо дэмий л уур нь хүрэв. Тэр бээр энд үлдэхдээ мөнгөө арвижуулах гэсэн биш, гагцхүү Жильберта, жаахан Мария Сидония хоёрыг дэргэдээ байлгах гэсэн болохоо сая гэнэт ойлгожээ. Өөрийнхөө биеийг цаашид аюулд хүргэхээр сууна гэдэг солиотой хэрэг. Европ тив энэ үймээнийг эцэс болготол хэчнээн ч удаж болно, тэр хугацаанд энэ галзуунууд хэчнээн гай зовлон тарих вэ! Робинэ эрхэм аюулд учрахад ойрхон байна, нэн ялангуяа Бүгд найрамдах улсын нэгэн дайсны бэлэвсэн гэргий Жильберта бүр ч горьгүй болов. Тэд Франц улсаас зайлах хэрэгтэй боллоо.

	Гэвч тэр Жильбертаг мэднэ. Тэр нь хэчнээн ухаантай ч гэсэн тэнд хэдэн улиангарынхаа дор хэвтэж байгаа өнөөх мунхгийн донгоссон шинэ тэнэг үзэл биедээ халдаажээ. Явахгүй гэж тэмцэн, эндээ байна гэж зүтгэн, мянга түмэн шалтгаан тоочно, харин үнэнийг хэлэхгүй, учир юу гэвэл, жинхэнэ шалтгаан нь бол тэр золигийн мөрөөдөгч, хоосон бодогч, мангуу, залуу Жирарден байгаа юм.

	Тэндээс Фернандыг ирэв гэж айлтгахад Робинэ эрхэм иймэрхүү бодлого болон суув.

	Өгүүлэх нь, Матьегийн үхсэн тухай мэдээг Фернанд сонсоод машид мэгдэв. Жильбертын хар хүнд муу юм өчүүхэн ч санаж явсангүй. Шударга санааны үүднээс улсаасаа зайлж гарсан тэр томоотой хүний тухай дайнд бэлтгэж байхдаа ч өчүүхэн төдий бодсонгүй билээ. Их хүчтэй эргэлт болоход илүү том том хүмүүсийн амь үрэгджээ. Гэвч энэ үхэлд тэр бас буруутай болохоо Фернанд дурамжхан мэдрэв.

	Түүнээс Робинэ Фернандыг хармагц дотроо хорссоноо нуусангүй. Энэ тэнэг толгой! Өөрийнхөө ашиг сонирхол, өөрийнхөө нөхдийн эсрэг агуурссан муу мангуу! Гадаадад дүрвэгсдийн эд хөрөнгийг хураах тухай хуулийг энэ санаачилсан! Матьегийн амь үрэгдсэн тэр ах дүүгийн хоорондын дайныг энэ турхирч өдөөсөн!

	— За, танай тэр гүн ухаан чинь юунд хүргэж байгааг та үзэж байгаа биз дээ, эрхэм минь! гэж тэр түүнийг угтан, — Та нар байгаль, энх тайван, тэгш эрх ах дүүгийн ёсны тухай дэмий донгосож байсаар дараа нь иргэний дайн өдөөж байна! Хөөрхий Матье! Харин ч тэр өөрийгөө хаана байвал зохихыгоо бас мэдэж байсан юм шүү гэв.

	Үүнд Фернанд хоёр хөлтэй ухаалаг бодлогот өвгөн эрхэм ингэж гасланд автсанаа нууж чадахгүй байгааг гайхав.

	— Би тантай маргаж таныг улам хилэгнүүлэхээ больё. Би Танд болон Жильбертад эмгэнэл илэрхийлэх гэж ирсэн юм гэхэд Робинэ:

	— Тэглээ гээд Матьег амьд болгохгүй гэж хэгжүүрхэв.

	Жильберта үүдэнд зогсож байлаа. Царай нь хар хувцсан дээр Фернандын урьд үзсэнээс илүү цонхигор харагдлаа. Хүүхэн хаалганы ойролцоо зогсон Фернандыг харж, хэлэх үгээ олохгүй байв. Мөн Фернанд ч үг хэлж чадсангүй. Бас л нэг цоо шинэ мөртөө өнөөх л хуучин Жильберта байж байлаа. Жильберта мэлрэнги байдлаасаа сэргээд энэ тэрийг их л жигтэй эргэцүүлэх болов.

	Жильберта хаан төр эцэст нь ялна гэж өвөг эцгийн өгүүлэхэд эсэргүүцэх боловч сэтгэлийнхээ гүнд Бүгд Найрамдах Улсын бат бэх тогтоно гэдэг үнэндээ ер итгэхгүй байлаа. Ноёд, эрхтэн, ямбатан, засаг төрийн төлөөлөгчид үргэлжийн цагт байх ёстой. Нэгэн зүйл хувь заяа гэж санахыг эхээсээ сурсан аж. Тэд бол ургаа хад мэт үүрд мөнх байжээ. Мянга гаруй жил тогтносон нэгэн гүрнийг мунхаг хөгшин Жан Жак ба өөрийн нь гайхамшигт боловч, бас л жаахан солиотой Фернанд энэ хоёр удаан хугацаагаар түлхэн унагаж хэрхэвч чадахгүй гэж сэтгэв.

	Гүн ухаан бол Фернандын түүний дуртай модон морь юм, зөрүүд мөрөөдөгч түүнийгээ унаад Америкийн ой модонд очсон, Парисын босогчдын индэр хүрсэн юм гэж хүүхэн үздэг билээ. Харин тэр модон тоглоом нь амилаад амьдарна гэдэг бол дэмий гэж боддог байв. Эрх ямбаны төлөө Жильбертын өдий их тэмцсэний эцэст хүүхэд нь Курсель гүнгийн авхай биш, зөвхөн энгийн нэгэн эмэгтэй иргэн болох нь гэдэгт сэтгэлийн далд гүндээ итгэхгүй байв.

	Өгүүлэх нь, Матье үхсэн явдал хүүхний цээжний гүнд нуугдсан горьдлогыг нь үндсээр нь угз татан алга хийжээ. Ялагдашгүй ихчүүлийн нэг маш тохитой Матье дийлэгдэн үхэж, гэтэл мөрөөдөгч мөнхийн хөвгүүн, мэргэн мунхаг энд амьд байж байна түүний зөв байжээ. Түүний мунхаг нь Матье ба өвгөн аавын цэцэн оюунаас илүү цэцэн байсан нь илэрчээ. Урьдын ертөнц үүрд нэг мөсөн нурж унан, Жильберта түших тулах, хоргодох юу ч үгүй, үлгэн салган хаягджээ. Энэ хүүхэн юм бүхнээ үндсээр нь буруу үйлджээ. Фернанд хүүхэд, мөрөөдөгч байсан биш, харин тэр өөрөө тэнэг бяцхан охин байсан байна. Өөрийнхөө шинэ ертөнцөд хүрэх гүүр тавьж өгье гэж сайхан санаанаасаа хэлсэн тэр хүнийг адгийн тэнэг тэр өөрийн биеэс үлдэн хөөсөн билээ.

	Жаахан зовниосон царайтай атлаа эрэлхэг, бяцхан доголовч ч хоёр хөл дээр бат зогсож, өөдөөс нь хоёр алхам угтан ирсэн Фернандыг сая хармагц тэр цурхиран уйллаа. Өөрөө өөрийн эвлэрэх сэтгэлд автаж, түүний өмнө очин эвлэрч байгаа нь аятайхан санагдсан билээ.

	Өгүүлэх нь, Жильбертын уйлж байхыг Фернанд ер үзээгүй тул гайхаж, зовж, баясаж байв. Тэр бээр үг хэлж зүрхлэхгүй, эрт нэгэн цагт байсан адил дотно санагдавч илэн таалж ч чадахгүй байлаа.

	Робинэ өрөөнд байсаар байгааг тэр хоёр мартаж орхижээ. Түүнээс Робинэ тэр хоёрын бие биедээ автан зогсохыг хараад, хуурамч хүн бус учир тэдний гадаадахуй байдлыг сонирхсонгүй, хэдийгээр тэд бие биеэс хол зогсон өөдөөсөө харавч түүний нүдэнд харагдаж буй юм нь ёс журамгүй эвгүй байлаа. Бүх насандаа зээгээ анх энэ удаа л эс ойлгов. Матье нас барсныг сонсоод Жильберта сэтгэл их шаналсан билээ. Гэтэл энд ингэж зогсоод өнөөдхөөсөө нүдээ салгаж чадахгүй байх юм. Нэг юм хэлэх гэж бодов, хэлэх ёстой байв. Гэвч эмээлээ, зээгээ ч алдаж мэднэ. Тэр бээр өөрийгөө их хөгширч, үл ойлгогдох болж гэж санан өрөөнөөс гарч одлоо.

	Түүнээс Фернанд сая дуу гарч: — Би туйлын их харамсаж байна. Танд тун бэрх зовлон учирчээ гэв. Өөр юу ч хэлсэнгүй. Илтгэх үгээрээ хууль тогтоох хурлын анхаарлыг бүрмөсөн татаж байсан хүнд энэ хэдэн үг юухан байх вэ. Гэвч Жильбертын харцанд талархах байдал үзэгдэхэд гэнэт тэр яагаад энэ хүүхэн түүнийг Америкт явуулахгүй гэсэн, яагаад Матьетэй суусан болохын учрыг ойлгон, одоо тэр бүх явдлыг буруу байсан гэж гэмшиж буйг баясан мэдэж авлаа.

	Тийн байтал Мария Сидония гаднаас орж ирэв. Есөн настай энэ охин хав хар хувцас өмсжээ. Чармайн сурсан зан заншлаа орхих ёстой болсон билээ. Нарийн горимтой мэхэсхийн өвдгөө нугалан ёслох нь хориотой болсон боловч урт хар хүнд хувцас нь жинхэнэ том хүүхэн шиг харагдах болгон, жич Фернандыг байхад тэр жаахан Курсель гүн авхай болон хувирч Бреги гүнд мэхийн ёслов.

	Түүнээс Жильберта Фернанд хоёр бахь байдаг дуугүй хэвээр, зөвхөн хааяа нэг цөөн үг солилцож байв. Гэтэл Фернанд гэнэт санамсаргүй Сан Домингогийн тухай ярин, тэндээс дөнгөж бүдэг бадаг аймаар мэдээ ирж байгаа ба тэнд найз нөхөд нь бий, бас нэгэн дотно эмэгтэй найз байгаа, найз нөхөд нь тэнд өнгөт арьстан, цагаан арьстны хоорондын муухай дайнд амь үрэгдэх вий гэж санаа зовж байгаагаа ярив.

	Жильберта юунд тэр одоо энэ тухай ярьсныг сайн мэдэж байв. Харин тэр нь түрүүчийн хэвээр хамгийн улиг болсон үг хэлсэнд хүүхэн ч мөн жирийн» үнэнээр 

	— Тийм ээ, бид бүгдэд маань л хэцүү байна гэв.

	Чингээд тэд бас л дуугай боллоо. Жаахан охин Мария Сидония тэнд дүмбийн суув. Зоолсон жижиг хав Помпон аахилан хуцаж байв.

	Тэндээс Фернанд салах ёс хийн гарч одов. Энэ удаа уулзахдаа тэр хоёр удаан дуугүй байлаа, гэвч хамгийн ойр дотно байхдаа итгэсэн үгээ удаан цаг хүүрнэдэг байсантай нь адил санагджээ.

	Энэ хоёрыг шинэ үе ингэж хооронд нь ойртуулсан аж. Хувьсгал бол Жильбертыг хааны ордонтой холбож байсан бүх зүйлийг аймшигтайгаар таслан зогсоож, тэр чухам хаана байвал зохихыг хайр найргүй тод зааж өгчээ. Одоо тэр иргэн Курсель гэж өөрийгөө нэрлэх бүрэн эрхтэй болж, хүрэх газраа хүрчээ, харин Фернанд бол мөн л тэнд хүрнэ гэж дотроо баясгалантай бодож байлаа.

	
ЗУРГААДУГААР БҮЛЭГ : МУУ ЁРЫН ЗОЧИД

	Өгүүлэх нь, Улсын хурал долоон зуун дөчин есөн гишүүнтэй билээ. Бүгдээрээ эвдэрхий Бастиль гяндангийн нэгэн чулуун дээр сийлсэн дүр нь тэр дээрээс тэдэн рүү ширтэж байгаа Жан Жакийн сургаалд бишрэн, түүний зарчмаар нэгэн Бүгд Найрамдах Улс байгуулах гэжээ. Харин тэр зорилгодоо хүрэх замыг тэд тун олон янзаар бодож байв. Төлөөлөгчдийн дотор чинээлэг иргэд олон, баячуул ч цөөнгүй байлаа. Тэд хувьсгалын анхны жилүүдэд «Эрсчүүд» байгаад эдүгээ Намжуучууд болжээ. Тэд хүч хэрэглэхээс айна, хэрэв гарцаагүй хэрэглэхэд хүрвэл сайхан үгээр хууль журмын дүртэй болохыг эрмэлзэх билээ.

	Цөөн хэсэг нь, долоон зуун дөчин есөөс зуу хүрэхгүй нь, хэдийд ч гэсэн зориг эрмэлзэлтэй, хүч хэрэглэх, шударга бус ч гэмээр үе байсан ч бүхий л арга хэрэгслээр Жан Жакийн зарчим ялж, бүх эрхийн бүрэн төгс тэгш байдал бий болгохоор шийдвэрлэжээ.

	Эдгээр шийдвэртэй ардчилсан үзэлтэн улсын хурал хуралдаж буй морин сургуулийн танхимд хамгийн дээд талын суудлыг эзэлдэг байсанд юмыг дүрслэн нэрлэхдээ дуртай тэдний нэг нь болох төлөөлөгч Шаплен танхимын энэ хэсгийг «La montagne — уул» гэж нэрлэн, түүнээс хойш энэ намыг чингэж нэрлэх болсон билээ.

	Өгүүлэх нь, уулынхны удирдагч нь ямар ч маргаангүй Максимилиан Робеспьер байлаа. Уулынханд байраа эргэлзээгүй сонгон авсан Мартин Катру Робеспьерийн энэ хүнд хүчир үүрэг нь хэчнээн их хувирган өөрчилж байгааг гайхаж, хүндэтгэн бас ч өрөвдөн ажиж байв. Якобинчуудын клубт анх тэр илтгэгчийн индэр дээр гарч байхдаа эелдэг ам, эевэргүү нүд, цэвэрхэн тунгалаг магнайтай байсныг Мартин харсан билээ. Одоо бол уруулаа бараг үргэлж тас жимийсэн, магнай нь атираатай, нүд нь ногоовтор шил нэлээд халхлаагүй сэн бол дотогшоо яг ширтэж байх мэт харагдах бөгөөд Максимилианыг инээмсэглэхэд хүн зүрх шимширч, ховорхон хааяа инээх нь огцом ширүүн сонсогддог байв. Хүний чадлаас хэтэрсэн үүрэг, эгц зам өөд асах гэсэн буянтны өчүүхэн сонгодог цөөнх нь Робеспьерт аварга хүч өгч, басхүү цаглашгүй бэрх хүндийг даалгажээ. 

	Өгүүлэх нь, Мартин намын нөхдийн дотроос анх харангуут гүн хүндэтгэн үзсэн, төлөөлөгчдийн хамгийн залуу нь Антуан де Сен Жюст хэмээх дөнгөж хорин таван нас хүрч яваа өндөр нуруутай, тун нарийхан биетэй нэгэн залуу эр байв. Онцгой нямбай гоё хувцас өмсдөг, өндөр захаа ихээхэн хээнцэр хурц эрээн эдээр ороодог бөгөөд зуувандуу нүүрийн арьс нь охин хүнийх шиг булбарай грек маягийн хянга хамрын дээдэд гялбалзах цайвар цэнхэр хоёр том нүдний дээгүүр өтгөн хөмсөг магнай руугаа дугуйрчээ. Дух руугаа самнасан хүрэндүү үс нь мөр дээрээ долгиотон буужээ. Сен Жюстийн зан авир нь тайван, намбатай хөдөлгөөн нь нямбай нягт, харин том нүдэнд нь гагцхүү гаднах сахилга ба зүтгүү оюун ухаандаа дарагдан явах дотор сэтгэлийн нь догшин дөл дүрэлзэх билээ.

	Сен Жюст Улсын Хурлын чуулганд нэг ч алгасалгүй ирэх бөгөөд үг огт хэлдэггүй байлаа. Хэдий чингэвч нийтийн анхаарлыг татах билээ. Энэ нь түүний гадаад дүр, нэн ялангуяа Робеспьертэй нөхөрлөдгөөс нь болжээ. Хурлын танхимд хоёулаа цуг орж ирэх олонтоо, мөн гарахдаа ч цуг явах нь олонтоо билээ.

	Түүнээс Мартин, Сен Жюсттэй үг ярилцах гэж их л шамдан байж сая уулзлаа. Тэр бээр болхидуу зузаан Мартины ухаалаг ширүүн царай өөд эвгүй удаан ширтэн хараад, сая ажилсаг, хөнгөн, дэлгэрэнгүй хариу өгүүллээ.

	Ийнхүү их хурлын хоёр залуу төлөөлөгч бие биеийн гэрээр харилцан очив. Мартин Парист нүүж ирээд нэгэн муухай хороон дахь муу байшинд байр хөлслөн авчээ. Гоё хувцастай Сен Жюст элэгдэж эвдэрсэн муу шатаар дээш авиран болхи хогшлоор дүүргэсэн өрөөнд нь ороход Мартин энэ насандаа үзээгүй их хүндэтгэл гэж сэтгэв.

	Өгүүлэх нь, Улсын хурал ван хаант засгийг устгасан боловч олон тооны намжуу нар ван хааны хувь заяаг шийдвэрлэхээс түдгэлзэв. Ард түмэн бол одоо хаан төрөөс хойш Людовик Капетон гэж нэрлэх болсон өнөөх хэрцгий, харгис, урвагчтай даруй тооцоо хийхийг улам чанга шаардаж байв.

	Робеспьер бол Людовикийг хорооход эргэлзэхгүй байв. Харин тэр хэрцгий харгисыг цаазаар авчихад мэдээжийн хэрэг Европын бусад хаад дайн нэмэн дэгдээж, Улсын хурлын ба ард түмний доторх хулчгарууд гасалж гангинан эсэргүүцнэ. Гэвч эдгээр эсрэг шалтаг нь Жан Жакийн зохиолд заасан шалтгааны өмнө урсан хайлах билээ. Людовик үхэх ёстой, зөвхөн тэгсэн цагт л Жанууд ба Жакууд оронд нь сууна, ийм болох ёстойг Макисмилиан их багшид амласан юм.

	Түүнээс Робеспьер Сен Жюстэд өөрийн учир шалтгааныг оновчтой бодлоороо тоочин ярихад, нөгөөх нь үг бүрийг нь амнаас нь шүүрэн, ийнхүү тэр хоёр цээжний гүнээс илэрч буй нэгэн тохиролцоогоор санал бодлоо нам тайван солилцов. Энэ хоёр нухацтай эр, нэг нь залуу, нөгөө нь бүүр ч залуу, бие биеэ хэчнээн гүнзгий ойлгож байгаагаа сэтгэн инээмсэглэцгээв.

	Тэндээс тэр хоёр их багшийнхаа нэрийн өмнөөс үйлдэх гэж буй тэмцэлдээ хүч тэнхэл олж авах гэж Эрменонвиль дэх түүний шарил руу мордлоо.

	Тийнхүү тэд цэцэрлэг дундуур дуугүй удаан алхлав. Намрын бүүдгэр тэнгэрийн дор хөшөө дуганууд нүцгэн шугуйд хөржээ. Максимилиан Жан Жакийн амьдралын сүүлчийн өдрүүдийн нэгэнд үүгээр хамт явж, тэр бээр бүх шинжлэх ухааны дотроос хамгийн сайхан ургамал судлалын тухай хүүрнэн, дараа нь түүнийг буруу ойлгон хүнд хайртайгаас нь болж үзэн яддаг хүмүүсийн хорслын талаар ярьжээ. Тэгээд Максимилиан одоо л Их багшийг сая жинхэнэ ёсоор ойлгожээ. Хүнийг үнэнээсээ хайрлагчид хүнд өшөөтэй болдог, учир юу гэвэл, хүнийг хайрласны улмаас зөвхөн эл хайраар л цагаатгаж болох тийм зүйл үйлдэхэд хүрдэг бөгөөд тэр нь үүнгүйгээр цаглашгүй гэмт хэрэг болдог байна.

	Тэндээс найз нөхөд нуурын дэргэд очив. Жижиг арал дээр навчгүй өндөр улиангарын доод этгээдэд булш, уярал хүндэтгэл төрүүлж цайран харагдав.

	Түүнээс Сен Жюстийг бургасны доорх вандан дээр суухад найз нь завийг тайлан авч арал руу ганцаар сэлэн одов.

	Максимилиан үзмэн өнгөтэй цуваа эгэлдэргэлдэн, малгайгаа авч, намрын тэнгэрийн дэвсгэр дээр навчгүй моддын дунд өндөр гоолиг, тов тодхон харагдаж байв. Дээд тэнгэрээс Жан Жакийн гэрээсийг биелүүлэх үүргийг мөрөн дээр нь тохсон Робеспьерийн нарийн бие чийгтэй хүйтэн салхинд хөдөлгөөнгүй зогсож байв. Үсээ нямбай самнасан ясархаг нүүр нь их багшийн дор нь хэвтэж байгаа чулуу руу ханджээ.

	Тэр бээр биеэ бүрэн дүүрэн эзэмдэж байв ч үйлдэх хэргийн асар ихэд дотор нь шимширч байв. Жан Жакийн мандал бадралын төлөө Людовикийг устгана. Жан Жакийн нэгэн номд бичсэн нэн хэцүү хатуу үг цээжинд нь оржээ. «Бүгд Найрамдах Ром улсын сайхан үед Их хурлын төлөөлөгч, консул болон ард түмэн алин нь ч өршөөл үзүүлэх гэгчийг огт хүсэхгүй байв». Мөн Жан Жакийн бас нэгэн бодол санаанд нь орсон нь: «Нийгмийн гэрээ»-г зөрчсөн этгээд бол биеэ улсаас гадна тавьж буй хэрэг, энэ бол илэрхий дайсан учир түүнийг устгах хэрэгтэй» гэжээ.

	Ийнхүү Жан Жакийн зөөлөн сэтгэл түүнийг ширүүн болгон, түүний хүнлэг чанар түүнийг чадалтай, цөхрөлтгүй болгожээ. Түүний хүнийг хайрлах сэтгэлээс үүдсэн бат хатуу нь Максимилианд үргэлжлэн үлдсэн байна. Тийм ээ, хэрэв тэр Ван хаант Франц улсын мянган жилийн хаан төрийг түлхэн унагааж, хамгийн сүүлд ширээнд сууж байсан түүнийг мөн тэр ангал руу түлхэн унагавал, зөөлөн сэтгэлт их багшийн санаснаар бүтээх нь тэр ээ.

	Тэндээс Эрменонвилийн цэцэрлэгийн замаар буцаж явахдаа тэр Сен Жюстэд санал бодлоо ярив. Жан Жакийн хүнд хайртай байх нь зөвхөн сохор мэдрэхүй бус, харин сонгомол мэргэн санаа байв. Бодгаль болон түүний үйл хэрэгт Жан Жак «Савойн санваартны» зөөлөн сэтгэлээр хандана, харин улс ба түүний иргэдэд бол «Нийгмийн гэрээ» ёсоор хатуу чанга байна. Тэнд үгүй гэснээ энд тийм гэж хэлэхээс тэр зайлсхийхгүй. Энэ нэг талыг лавтай баримтлах зарчимд түүний агуу их нь оршиж байв. Зарим гүн ухаанч ба төлөөлөгчид, манай зөөлөнчүүд, эдгээр хөдөлгөөнтэй, гайхамшигтай боловсролтой, эдгээр хөрөнгөтний намынхан, эдгээр нарийн нямбай шилэгчид хэтэрхий ихийг нэгэн зэрэг харж байна. Тэдний хөдөлгөөн тэднийг дэндүү сул болгожээ. Хэн урагш давшихыг хүсэж байгаа бол гагцхүү урагшаа харах хэрэгтэй. Гүн ухаан хэтэрч, зориг мохож байна. Бүгд Найрамдах Улсад нэг талыг баримталдгаараа хүчтэй хүн хэрэгтэй байв.

	Түүнээс тэр хоёр харьж явах зуур Сен Жюст бургасны доорх вандан дээр сууж байх үед нь сэтгэлд нь орсон зүйлийг ярилаа. Бүгд найрамдах улсын оюун ухааны сод манлайн алтан шарил энд энэ зэлүүд цэцэрлэг дотор түүнийг миний хувийн юм гэдэг дүр үзүүлэх санаатай байгаа тэр нэг этгээдийн хамгаалалд нойрсож байх юм. Вольтерын цогцос Пантеонд байхад Жан Жакийн цогцос Жирардений цэцэрлэгт ард түмнээс далд байх нь эрүүл саруул бодлого, Бүгд найрамдах улсын нэр төрд харшилж байх биш үү?

	Үүнд Антуан Сен Жюстийн зөв гэж Робеспьер дотроо сэтгэв. Жан Жак Пантеонд очих эрхтэй. Парис болон ард түмэн Жан Жакийн шарилыг шаардах эрхтэй. Гэвч Максимилиан Робеспьерийн сэтгэлд өөрөөс нь арван тав дүү, юун арван тав байх вэ, мянган насаар дүү тэр бээр их багштайгаа Эрменонвильд зугаалж явсан нь гүн бодол төрүүлжээ. Түүнд Жан Жакийн тухай бодол үргэлжид энэ цэцэрлэгтэй хамт орох бөгөөд их багшийгаа тэр эдгээр ургаа мод, толгод, тэр бяцхан нуургүйгээр дурсан бодож эс чадах ажээ.

	— Таны зөв, Антуан, гэж тэр өгүүлэн, — Харин би бол Жан Жакийн Эрменонвилийн цэцэрлэгт жигтэй дуртай гэж өөрийн нь айлдахыг сонссон юм. Парис болон хорвоо ертөнцөд түүнийг дурсах хэрэггүй, түүний ном зохиол, бодлоос төрж гарсан тэдгээр цэргийн өдөр тутмын ялан буйгаас түүнийг мэднэ. Цогцос нь эндээ модныхоо дор нойрсог доо гэв.

	Сен Жюст тавьсан саналаас нь татгалзсанд юм бодсонгүй. Харин Сен Жюстийн хүссэнийг нь эс гүйцэтгэсэндээ Максимилиан эвгүйрхэхдээ түүнд хэчнээн их хайртай бөгөөд хүндэтгэдгээ үзүүлэх сэн гэж бодлоо.

	— Их хурал хуралдахад, ван хааны хэргийг шүүх тухай хэлэлцэхэд, Антуан та, биднийг төлөөлөн ярина байгаа гэж тэр хэллээ.

	Сен Жюстийн хянуур цагаан царай гэрэлтэв. Их хурлын олонход хэргийг шүүхийг шаардаж буй Робеспьер хариу өгнө гэж бүх улс хүлээж байв. Эдүгээ Максимилианы үүрэг даалгаж байгаа нь түүнд дээд зэргээр итгэсний баримт байлаа.

	Ер нь түүхээс урвагч, хэрцгий харгисыг устга гэж хувьсгалт Франц шаардсанаас илүү том сэдэв аливаа илтгэгчид тохиолдож байсан удаа бий юү? Залуу эрийн дотор өрнүүн оргилох эх оронч сэтгэл өрнүүн оргилох эрхэм нэр төр хослон дүрэлзлээ.

	Өчнөөн удтал их хуралд дуугүй чагнаж суухад үлэмж сургууль зориг хэрэгтэй байлаа, чингэтэл гайхам найз нь тэсвэрийг нь шагнах нь тэр.

	— Максимилиан та хүсэж байгаа бол гэж тэр өчин, — Би ярья гээд, жаахан байзнаснаа, — Би баярлалаа танд, Максимилиан гэв.

	
ДОЛООДУГААР БҮЛЭГ : АНХНЫ ҮГ

	Өгүүлэх нь, ван хааны хувь заяаны тухай шүүмжлэл өвлийн эхний нэгэн бүрхэг өдөр эхэллээ. Намжуучууд болох ихэнхийн өмнөөс Вандеягийн төлөөлөгч алдарт хууль Шарль Габриель Морисон үг хэлэв. Тэр бээр ван хаан хэдийгээр цус урсган цаглашгүй бузар үйл үйлдсэн боловч тус орны эрхзүй хийгээд хууль цаазын мөнхийн зарчим аль аль нь түүнийг шүүхэд шилжүүлэхийг үл зөвшөөрнө гэж тэр гарамгай учир шалтгаан тоочиж нягт чамбай өгүүлэв. Түүний зөрчсөн хэмээх хуулийг түүний үйлдсэн гэмт хэргээс хойш сая даган мөрдсөн болно. Тус их хурлын үүрэг бол хаант засгийг хэрхэхийг шүүхээс бус, ван хааны халдашгүй бодгалийг шүүх нь бус. Тус Бүгд найрамдах улс аюулгүй байдлыг хамгаалах гэж байгаа бол, ван хаан агсныгаа сайтар хянан цагдах юм уу, албан журмаар Франц улсаас цөлөн зайлуулбал зохино.

	Түүнээс Уул нам Робеспьерийгээ тавьж Морисоны сүрхий үгийг няцаалгана гэж хүлээлээ. Тэгсэн чинь энэ мужийн төлөөлөгч Антуан де Сен Жюст хэмээх, бараг үл таних, урьд өмнө үг огт хэлж байгаагүй нэгэн залуу эр гарч ирлээ.

	Түүнийг индрийн өндөр шатны есөн гишгүүрээр алгуур дээш гарч гурван өнгөт тугийн дор зогсоход, дээрээс нь Жан Жак баримал хөргөөсөө өнгийн ширтэж, ард нь шударга шүүхийн бэлгэ тэмдэг улсын зарцын цацгаар хүрээлсэн асар том самбар хүний эрхийг тунхаглан, хоёр лут том суурь дээрх тоо томшгүй олон лаа түүний цагаан царайг гэрэлтүүлж байв.

	Түүнээс Сен Жюст өчүүхэн ч тэвдэлгүй гар бичмэлээ гарган дэлгэж зангиагаа засан, танхимыг тойруулан нэгэнтээ хараад, ийн эхлэв: 

	— Иргэн хууль тогтоогчид оо, би та нарт, ван хаан агсан Людовикт үл халдах эрх байх ёстой гэсэн Морисоны шаардлага талаар болохыг нотолъё, тэр ч байтугай бүрэн эрхт ард түмэнд Людовик Капетыг өөрийн ашиг тусад нийцүүлэн шийтгэх эрх гарцаагүй бий. Би ван хааныг дайсан хэмээн үзэж дайсан ёсоор шийтгэвэл зохино гэж та нарт мэдэгдэж байна, нотолж ч байна. Бидний үүрэг бол түүний үйлдсэн хэргийг хууль зүйн нарийн журмаар ялган салгахад биш, харин түүнтэй бүрмөсөн тэмцэхэд оршино гэв.

	Түүнээс намжмалууд нь нөгөө эвсэл тэдний үүргийг амар болгов гэж тайвшран гайхлаа. Тэр туршлагагүй залуу эрийн яриагаа эхэлсэн биедээ найдсан үгийг эрдэмтэй, гоё илтгэгчид, уран зохиолчид бараг инээмсэглэн чагнав. Үүнийг тэд ямар ч төвөггүй шоглон дуусгана.

	Сен Жюст өгүүлрүүн:

	— Бид Бүгд найрамдах засаг тогтооно. Гэтэл Бүгд найрамдах засгийг шүүх цаазын арга заль, хүнд суртлаар тогтоодоггүй. Хэт маяглах ухаан, хэт нарийн зан авир бол эрх чөлөөнд саад болох шинж чанар. Ирээдүйн үе залгамжлагчид маань арван наймдугаар зуун цезарын зуунаас дутуу дэвшилтэй байж гэж гайхна байх. Тэр үед хэрцгий харгис дарангуйлагчдыг гэгээн цагаан өдөр, улсын хурал хуралдаж байх үед хороодог байв, харин хорин гурван удаа хутгалахаас өөр журам байсангүй. Ромын эрх чөлөөнөөс өөр хууль байсангүй.

	Морин тойруулгын танхимд хоёр мянган хүн багтдаг, гурван мянган хүн ирсэн байв. Амьсгал даран чагнаж, танхим ба тагт дээр чим чимээгүй, баттай байсан намжмалчууд тээнэгэлзэв.

	Тэгэхдээ илтгэгч шинэ юм юу ч хэлсэнгүй. Цөм мэдэх юм, Жан Жакийн сургаалд Уул намын оруулсан хуурамч, хүч хэрэглэх санаа л байлаа. Шинэ юм гэвэл, илтгэгчийн цуст шаардлага, цуст шаардлагаа илэрхийлж буй хэлбэр, сонгодог жирийн байдал нь байв. Тэр бээр Уул намын бусад төлөөлөгчдийн адил ширүүн ярьсангүй. Харин ч бүсгүй хүнийх шиг булбарай уруулаас нь урсаж буй аймшигтай үгс нь хүйтэн бөгөөд хурц, тунгалаг цайвар царай нь хөдөлгөөнгүй байх аж. Энэ төлөөлөгчийн ховорхон чадамгай үг ярианд хүн автагдан, залуу эр Сен Жюстийн хүйтэн цогтой дүр эсрэг талынхныг ч буулгав.

	Мартин Катру мэрийн чагналаа. Найз нөхөр Сен Жюстийн нь тавьж буй бодол Катругийн өөрийн нь бодол ба басхүү Максимилиан Робеспьерийн бодол мөн байлаа. Харин энэ амнаас сонстохдоо ямар өөр, ямар нарийн нягт дуурьсана вэ. Бүгд найрамдахчуудын зүрх сэтгэлийн үнэн зөв, хувьсгалын үл зогсох ширүүн алхам эндээс сонстож байлаа.

	— Эрх чөлөөний босгон дээр байгаа ард түмэн өөрийгөө хүлж хэрж байсан гинжээ хүндэтгэж биширч болох уу? гэж Сен Жюст асуун, — Хэрэв та нарын гар дахь сүх чичирч байвал хэрхэн та нар Бүгд найрамдах улс байгуулах юм бэ, иргэд ээ? Улс түмэн тоосонд дарагдсан судрын сургаалаар шударга ёсыг өгүүлэх бус, улс түмэн үхлийн цахилгаанаар шиднэ, иргэд ээ! Людовик Капетийн хэргийг таслах шүүх бол цэргийн шүүх. Дундах зам гэж байхгүй. Та нар нэг бол хэрцгий харгис титмийг нь буцааж өгөгтүн эсвэл түүний толгойг ав гэв.

	Тэндээс гурван мянган хүн ганцхан: "Lа mort! Үхэл, үхэл!" хэмээн хүйтнээр давтан шаардах үг амнаас нь гарч буй залуу эр өөд чив чимээгүй гөлөрчээ.

	Их хурлын илтгэгчийн үгийг алга ташин эсвэл дургүйцэн зогсоох хориотой ажээ. Гэвч тагт дээр байгаа хүмүүс тэсэж ядан, Сен Жюстэд баяр хүргэн, «La mort! La mort! Хэрцгий дарангуйлагчийг алагтун!» гэж хашхичин шаардав. Хурлын дарга нам гүм байлгах гэж толгойгоо дарав. Цугларагсад зогсолгүй хашхичлаа. Залуу эр гараа өргөн хуруугаа хөдөлгөх төдий болоход хурлын даргын эс чадсаныг хийж, чимээ намжлаа.

	— Тэр этгээд гэж Сен Жюст тайлбарлан, — Сэм цэрэг хуралдуулж, бүх зоригтой, сайн иргэдийг хууль бус хэмээн нууцаар зарлаж өөртөө нууц албан тушаалтан, элчин сайдтай байжээ. Тэр этгээд эрх чөлөөт ард түмний иргэдийг өөрийнхөө боолчууд гэж үзэж байв. Нанси, Марсын тал, Тюильрид тоо томшгүй хүний амь үрэгдсэний хариуцлагыг тэр хүлээнэ гэв.

	Түүнээс намжмалууд хэрэг бүтэхгүй болсныг хэдийн ойлгожээ. Тэр нэг дэгжин хархүүгийн тайван дуу ван хааны хувь заяаг шийдвэрлэлээ. Аяа, тэдгээр намжмалуудын ард зөвхөн шударга оюун, төрийн үйл хэргийн туршлага байхад, Уулын нам болон энэ залуу эрийн ард бол цус урсгахаас үл буцах догшин ард түмэн зогсож байв.

	— Иргэд ээ, түүнийг шүүхийн өмнө авчрагтун! гэж Сен Жюст үгээ төгсгөн, — Одоохон! Маргааш! Бүү хойшлуул! Эрүүл саруул ухаан, эрүүл саруул улс төрийн бодлого ингэж шаардаж байна. Франц улс байх л юм бол Людовик үхэх ёстой! гэв.

	Танхим дүүрэн «Үхэл! Үхэл! Үхэл!» гэж хашхиралдав.

	Робеспьер өөрийнхөө үг, санааг Сен Жюстийн амнаас гарч байгааг ер атаархалгүй чагнаж байв. Түүний сайн найз нь одоо сая тэгш эрх, ах дүүсэг ёсны зам, Жан Жакийн замыг чөлөөтэй болгон, хүн бүхэн явж болохоор болголоо. Ийнхүү өөрөө тэр үг хэлсэн мэт сэтгэл амар тайван болов.

	
НАЙМДУГААР БҮЛЭГ : ХУУРМАГ НИГҮҮЛСЭЛ ХЭРЭГГҮЙ! 

	Түүнээс ван хааны хэргийг таслах шүүхийн хурал болоход бүх улс даяар догдлон оролцов. Улсын хурлыг гуйлт, айлган сүрдүүлэг шавлаа. Людовикийн оронд үхье гэсэн хүн олон гарав. Олон сая хүн ван хааны талд байгаа нь харагдлаа. Чингэх тусам нь якобинчууд түүнийг алахыг хүчлэн шаардлаа.

	Тэр үед Фернанд бараг өдөр бүр Лепелетьетэй хамт байжээ. Энэхүү найз нөхөр нь хувьсгалын төлөө бодлыг хэчнээн эндүүрэлгүй хатуу эцэст нь хүртэл ойлгож байгаад тэр айх гайхах зэрэгцэн мэдрэв. Зарим нэгэн бие хүнд шударга бус байх нь хувьсгалын амин сүнс болох эцсийн их шударга ёсны зайлшгүй үр дагавар юм.

	— Би түүнээс болж мөхөвч хувьсгалыг гүнээ зөвшөөж байна гэж Лепелетье өгүүллээ.

	Түүнчлэн ширээнээс буулгасан ван хааныг хэрхэх тухай үлэмж зөрөлдөөнтэй асуудалд ч тэр ямарваа сэтгэлийн хөдөлгөөн эс автагдана. Гэтэл Фернанд бол Людовикийг хороох ёстой гэсэн санаанаас давхийн эмээмүй. Тэр бээр хүүхэд ахуйдаа анх ван хааны мутрыг нь үнссэн тэр цагаас эхлэн Үндэсний хурлын нэрийн өмнөөс түүнийг дайн зарлахыг шаардсан тэр өдөр хүртэл түүнтэй олон удаа учран ярилцаж байв. Францын бүх ард түмэн нэгэн адил Людовиктой өөртэй нь сэтгэл санаагаараа холбоотой бус уу? Тэр бол энэ угсааны жаран ван хааны эцсийнх нь бөгөөд ард түмний маань зол заяа мянган жилийн удаан хугацаанд Капетын угсаатай ойрхон холбоотой байжээ. Франц улсад нэгэн хэлээр ярьж, Франц улс нэгэн үндэстэн болсон нь энэ хаадын ач гавьяа мөн билээ.

	Үүнд Лепелетье Фернандын тайлбарыг найрсгаар толгой сажин үгүйсгэв. Тэр бол хуурамч нигүүлсэл байжээ. Чингээд Людовик үхвэл зохих байсныг ажил үйлсийн үүднээс зэвүүн тайлбарлалаа. Жич ард түмэн болон түүний төлөөлөгчид ван хааныг шүүн, цаазаар авчих эрх бий эсэх тухай хууль зүйн энэ асуудалд бол бий ч гэж болох, үгүй ч гэж болох нотолгоотой шалтгаан олдоно, ер нь энэ асуудал бол дэмий юм л даа. Гол учир нь Людовикийг алах нь улс төрийн хувьд чухал байв. Түүнийг хорионд байлгавал тэрээр франц болон гадаадад гарах Бүгд найрамдах улсын эсрэг хөдөлгөөн бүрийн төв нь хэвээр байх нь мэдээж.

	— Хаант засгийг түлхэн унагаагаад, түүний сүлд ван хааныг нь амьд байлгаж үл болно гэж Лепелетье тайван аятайхан, бяцхан өндрөвтөр дуугаараа өгүүлэн, — Хэдийн Людовикийг огцруулах тэр үед түүнийг үгүй хийх ёстой гэж бид шийдвэрлэсэн байсан юм. Сэнтийнээс буух эцсийн алхмаас цаазын довжоо өөд гарах эхний алхам хүртэлх зай маш богинохон гэв.

	Лепелетье Уул намын болон бүх тэр Робеспьерийнхэн, Сен Жюстийнхэнд дотроо тааламжтай биш гэдгийг Фернанд мэддэг байв. Тэднийг ахар бодолтой, мохоо зөрүүд гэж дооглох билээ. Харин Намжмалуудын цог золбоотой, уран санаат илтгэгч, гүн ухаантнуудыг бол дотно хэмээн үзэж байв. Ажил хэрэгч бодолдоо бол якобинчуудыг зөв гэдэг ажээ. Тэр бээр:

	— Ван хааныг яах тухайд бол улс төрийн бодлоготон бүр аль хэдийн тодорхой мэдсэн байх ёстой. Манай Робеспьер, Сен Жюст хоёр бол тодорхой мэдэж байлаа, харин манай нөхөд намжмалууд дэндүү ухаантай байсан байна. Тэд одоо хэнээ гаргуунд нь гаргах вэ, ван хааныг уу, Бүгд найрамдах улсыг уу гэдгээ шийдэх ёстой болоод байна гэв.

	Түүнээс ард түмний төлөөлөгчид ван хаан агсныг гэмт хэрэг өдүүлсэн гэж нэгэн зэрэг шийдсэний дараа, түүнийг хэрхэн цээрлүүлэх тухай зөвлөлдөн хэлэлцэв.

	Өгүүлэх нь, эл зөвлөгөөн өглөөнөөс эхлээд өдрийн турш, шөнийг дуустал дараах өдрийн ихэнх хувьд болж, нэгэн удаа завсарласны дараа бас дахин нэгэн өдөр, мөн шөнийн ихэнх хувьд чуулав. Тагтан дээгүүр хоёр мянга гаруй сонсогчид чихэлдэн суув. Гоё хувцастай хатагтай нар төлөөлөгчдийн хуудсыг гартаа барин, санал өгөгчдийг тоолж, чагтлан баллан, зүү хатган тэмдэглэж байв.

	Түүнээс Гаррона газрын төлөөлөгчдийг анх түрүүнд нэр дуудлаа. Чив чимээгүйн дунд нэгдүгээр нь тэргүүлэн:

	— Ал! гэв.

	Хоёр дахь нь:

	— Ал! гэв. 

	Тав дахь нь

	— Ал! гэв.

	Мөн Жирондын арван хоёр төлөөлөгчийг дуудлаа. Тэдний дотор намжмалуудын нэрд гарсан эрчүүд байв. Тэдний удирдагч нь, өчигдөрхөн нөхдөдөө Людовикийг ална гэж хэзээ ч санал өгөхгүй гэж байсан Верноо байлаа. 

	Өнөөдөр тэр:

	— Төрийн зүтгэлтний хувьд би ард түмний саналыг сонсъё гэж байсан аж. Их хурал өөрөөр шийдвэрлэжээ. Би дагана. Миний сэтгэл харгүй ариун. Хуульчийн хувьд би "Үхэл!" гэж саналаа өгч байна гэв.

	Түүнээс энэ маш бачим үед Их хурлын төлөөлөгчид дэс дараагаар индэр дээр гарч ирэн, саналаа өгөхөд тэдний шийдвэр нь зарим сүрхий үгтэй байлаа. 

	Нэг хүн ийн хэлрүүн: 

	— Хорин дөрвөн цагийн дотор алж тонилго гэв. 

	Өөр нэг хүн:

	— Их хурлын нэр хүндийг бодож үзвэл дэндүү оройтож байна уу даа, алагтун! гэв. 

	Төлөөлөгч Дюшатель хүнд өвчтэй, дамнуурга дээр дамжлуулж индэр дээр ирээд, ван хааны амийг аврах санал өгөөд, тэр шөнөдөө үхэн хүний инээд хүргэжээ. 

	Нэг төлөөлөгч ядраад унтаж орхисонд, саналаа өг гэж сэрээхэд, нойрмоглон, 

	— Ал, ал! гэж дуугараад дахин унтжээ.

	Тэндээс Орлеаны герцог агсан одоо Филипп Тэгш эрх хэмээгдэх Людовикийн үеэл ахыг индэрт гарч ирэхэд тун чимээгүй боллоо. Тэр бээр нөхдөдөө санал өгөхөөс түдгэлзэнэ гэж сүр бадруулан амласан байв. Дүү Людовиктойгоо царай төрхөөрөө инээд хүрэм төстэй тэр одоо индрийн эгц шат өөд аахилан өгсөж гараад ийн хэлрүүн:

	— Ард түмний тусгаар тогтнолыг бусниулах гэсэн этгээд үхэх ёстой. Ал! гэв.

	Өгүүлэх нь, Фернанд бээр өөрийн найз Лепелетье, Мартин Катру хоёр ямар байх бол гэж онцгой анаж байв. Лепелетьег, төчнөөн өндөр алба тушаал соёрхон, эевэргүү таалж байсан тэр хүнийгээ эгээ үхэлд тонилгохгүй байх гэж Фернанд эцсийн бүлэг хүртэл, бүх зөв санаа бодлын эсрэг найдаж байв. 

	Гэтэл Лепелетьегийн хайхрамжгүй эелдэг дуу гарч

	— Алагтун! гэв.

	Түүнээс Лепелетьегээс хойш олон олон төлөөлөгчдийн нэр дуудсанд тэд насан турш хорих буюу алах ялыг бүх ард түмний саналыг хураах хүртэл хойшлуулах санал гаргав. Ийм саналыг олон хүн өгсний дотор хэт үзэлт намынхан ч байлаа. Санал хураах бумбын хавхаг онгойж хаагдаж байв. Саналын дүн юу болохыг хэлэхэд хэцүү билээ.

	Бүгд найрамдах Франц Улсын Их хуралд Бүгд Найрамдах Америк улсыг байгуулахад идэвхтэй оролцож байсан Томас Пейн хэмээх нэгэн англи хүн суудаг байжээ. Тэр бээр ван хааны титэм нь нэгэнт шалбаагт хэвтээ тул түүнийг өөрийг нь цөлбөл зохино, чингэхдээ Америкийн Нэгдсэн Улсад цөл. Тэр тэнд америкийн ард түмний дэгжингүй аж төрлийг байнга харсаар хаан хүний амьдралын ял зэмтэй гутамшигтайг ухамсарлан ер нь зөв засаг төр гэдэг чинь хаант ёс бус, харин ардчилал юм байна гэж сэнхэрнэ гэж санал өгөв.

	Тийн байтал сая Мартин Катругийн нэрийг дуудлаа. Фернанд урагш тонгойн харав. 

	Мартины тунгалаг цуурайтсан дуу гарч:

	— Хойшлуулшгүй ал! гэв.

	Түүнээс Их хурлын нарийн бичгийн дарга нар хураасан саналыг тоолов. Их л удлаа. Гурван удаа тооллоо. Хүн дүүрэн танхимын агаар зуухны утаа, нүүрсний хоовон, олон мянган лаанаас болж муухай бүгчим байлаа. Улс байж ядан суудлаас босож гадаа салхинд гарах сан гэж байв. Гэвч тэндээ л байцгаалаа, ял оноон зарлахыг сонсохгүй өнгөрчихнө гэж эмээжээ. Сэтгэлчлэн хүлээж буй хэдэн мянган хүн рүү Жан Жакийн баримал дүр ширтэж байлаа.

	Эцэст нь сая шөнийн хоёр цаг арван таван минут болж байхад хурлын дарга индэр дээр гарлаа. 

	Тэр ийн зарлав:

	— 749 гишүүнээс 28 нь ирээгүй байна. Иймд 361 хүн олонх нь болно. 360 төлөөлөгч гянданд хорих, цөлөх эсвэл алах ялыг хойшлуулах санал өгөв. 361 төлөөлөгч даруй ал гэж санал өгөв.

	Үүнд танхимд жигтэй чимээгүй байлаа. Ийнхүү нэг саналаар илүү болж, олонхын саналаар ван хаанд нэн даруй алах ял оноолоо.

	Түүнээс хурлын дарга малгайгаа өмсөн ийн зарлав,

	— Тусгаар тогтносон улсын ард түмний төлөөлөгчдийн Людовик Капетад унагасан ял нь ийнхүү нэн даруй алахыг заалаа гэв.

	Чимээгүй л байлаа. 

	Ганц нэг хүний дуу гарч:

	— Бүгд найрамдах улс мандтугай! гэж уриалав. Гэвч нийтээр бүгд дуугарсангүй.

	Түүнээс Фернанд бие нь чилж, суниан босов. Өвчтэй хөл нь эмзэглэж байв. Ухаан санаа нь мэнэрчээ. Нэг саналаар олонхын санал болсон гэнэ! Найз Мишель нь буюу найз Мартин нь өөрөөр санал өгсөн сөн бол ван хаан амьд гарах байлаа.

	Өгүүлэх нь, Лепелетье төгсгөлгүй удаан хурлын дараа үд болтол унтжээ. Үдэш болоход өөрийнхөө тухай юу гэж ярихыг сонсох гэж Пале Рояль дахь Фьерие нэрт гоё ресторанд орлоо. Ван хааны талынхан, бүх Намжмалууд хийгээд Уулынхны зарим нэгэн хүртэл түүнийг Людовикийг амьд байлгах санал өгнө гэж бодсон байжээ. Гэтэл тэр гагцхүү өөрийн оюун сэтгэхүйд үнэнч байхын тул нэгэнт өнгөрсөн Людовикийг гаргуунд нь хая гэжээ. Түүнийг Бүгд найрамдах улсын төлөө ван хааны эсрэг санал өгөхөд, магадгүй бараг ихэнх хүн урвагч гэж нэрлэсэн байлгүй.

	Төдий түүнийг ресторанд орж ирэхэд нөхөд нь баяр хүргэв. Тэр бээр хоол идэн яриа дэлгэлээ. Заримын нь бодож байгаагаар бол яг түүний саналаар л алах ял шийдвэрлэгдсэн тул азгүй явдал болжээ, бусад зарим нь бол түүнийг зоригтой гэж арай хэтрүүлэн магтав. Лепелетье ч өөрөө иймэрхүү байгаа гэж бодсон билээ. Тэр тэнд удаан байсангүй, урт удаан хурлын дараа бас л ядраад байхаар нь нөхөдтэйгөө салах ёс хийв.

	Өгүүлэх нь, Пале Роялийн орчинд сэтгэл дундхан, энэ төрөөс буруулж, биеэ их бага боловч далдалж яваа олон хүн, янаг амраг эмс, хашаа хүрээгээ хөлсөлдөг худалдаачид болон зүсэн бүрийн өрөвчхөн сэтгэлтнийд сэм орогнож байлаа. Тэдгээр хаант ёсыг баримтлагчдын дотор ван хааны бараа бологч агсан Лепари гэгч байжээ. Тэр бээр нэн ялангуяа өөрийнхөө мах цусны төрөл, хаан тэнгэр үелээ цаазын тавцан руу түлхсэн Орлеаны герцог, ясны муу урвагчийг үнэн голоосоо занан зүхэж, түүнтэй уулзвал алах гэж түүний суудаг Пале Рояль хавьд өдрийн турш эргэлджээ. Гэтэл хурал зөвлөгөөнд ядарсан герцог гэрээс гаралгүй унтаж хоцорчээ. Сүрлэг биетэй, сайхан хувцастай Лепари бараа бологч өнөөх герцогийг Феврие ресторан дотор эрээд олсонгүй. Харин чингэтэл нийтээр мэдэх Лепелетьегийн нүдэнд хүйтэн муухай царайг олж харав. Энэ ч бас эцэст нь ван хаанд урван тэрслэх гэж түүний хишгийг зөндөө л хүртсэн дээ.

	Тийнхүү түүнийг мөнгө хураагчид мөнгөө төлж байх үед тэр өөдөөс нь очин:

	— Та ноён Лепелетье мөн үү? гээд Лепелетье тийм гэхэд цааш нь: — Та ван хааныг ал гэж саналаа өгсөн биз, тийм үү, ноёнтоон? гэв.

	— Тийм ээ, эрхэм ээ, гэж хариулан, — Би шударга сэтгэлээрээ үйлдсэн. Ингэхэд энэ танд ямар хамаатай юм бэ? гэтэл

	— Май, тэгвэл шан нь энэ, хар урвагч, гэж Лепари бараа бологч дуугаран цувны хормой доороос сэлмээ гаргаж ирэн Лепелетьегийн бөөр лүү шааж орхив. Нөгөөх нь хэдэн мөчийн дараа үхчихлээ.

	Түүнээс Фернанд мөнхүү өдрийн турш унтжээ. Үдэш болоход Мишель найзындаа очихоор гадагш гарав. Байшингийн нь урд маш олон хүн цугларсан байв. Тэнд юу болсныг сонсмогц, хамаг юм зэвхий хоосон болох шиг санагдав. Байшин руу орвол хүүр хэвтэж байв. Тэр хоёрын найз, зураач Жан Луи Давид нас барагчийг зурж суув. Юу болсныг ойлгож эс чадлаа. Сая ухамсран ойлговол, оюун сэтгэлд чин бишрэгч, хүйтэн цэгнэгч Мишель Лепелетье, халуун дотно найз нь шударга үйлийн эцэст амь алдсаныг ухамсарлан ойлгов.

	Түүнээс Фернанд Хоноре гудамж дахь якобинчуудын клубт очив. Мартин Катру тосон, дайчин бөгөөд ёсорхог аялгуугаар:

	— Чиний тэр найз сайн хүн байсан юм, үхсэн хойноо Бүгд найрамдах улсдаа амьдаасаа ч илүү тус болж байна. Энэ хүртэл Людовик Капет зовлонтны төгс дүр байв, одоо Мишель Лепелетье болжээ гэв.

	Түүний юу гэх гэж байгааг Фернанд ойлгов. Ван хааны тухайд гэвэл үхэхээс ч эс буцах түүний талынхан Парист байдаг, их хэмжээний жагсаал болно байх, бослого ч гарч магадгүй гэж байлаа. Зөвхөн өөрийн үүргийг гүйцэтгэхээс өөр юу ч хийгээгүй ард түмний төлөөлөгчийн амийг дэмий хорлосон явдал олны сэтгэл амь үрэгдэгч рүү тэмүүлэхэд хүргэв. Одоо Парист ван хааны алагдахыг ярихаасаа эмгэнэлтэй хорлогдсон өнөөх Лепелетьег ярих нь илүү болов. 

	Лепелетье Бүгд найрамдах улсын цусан гэрч боллоо.

	Түүнээс якобинчууд ба Парис хотын зөвлөл эл явдлыг хурдан чадамгай ашиглан мөн тэр шөнөдөө нэгэн тунхаг бичиг гаргасан нь: 

	 

	«Иргэд ээ! 

	Ноцтой муухай энэ хэрэг явдал бол зөвхөн нэгэн хүний амийг хорлох гэсэн бус, харин бүх үндэстний эсрэг, эрх чөлөөний эсрэг, тусгаар тогтносон ард түмний эсрэг үйлдсэн гэмт хэрэг байлаа»

	 

	гэжээ. Мөн тэрхүү шөнөдөө амь эрсдэгчийн цогцыг Пантеонд ёслон авчрах тогтоол гаргав.

	Түүнчлэн Вандомын талбай дээр түүний хөшөө босгох, Улсын хуралд Брут, Жан Жак нарын цээж баримлын дэргэд түүний цээж баримал тавих, бас Парисын нэгэн хороо, нэгэн гудамж, улсын доторх олон тооны их бага нийгэмлэгийг түүний нэрэмжит болгохоор тогтоов.

	Мөнхүү шөнө ван хаан Людовик гэр бүлийнхэнтэйгээ салах ёс гүйцэтгэв. Оройн хоолоо өргөөний санваартантайгаа зооглов. «Меркюр де Франс» сонин уншив. Дараа нь Английн түүхээс нэгдүгээр Карлыг цаазаар аваачсан тухай бүлгийг уншив. Тэр бээр энэ номын орчуулгыг уншиж эхлээд гүйцээж чадахгүй болсондоо харамслаа.

	Ер түүнд гүйцээгээгүй юм өдий төдий бий. Гучин найман нас хүрэхдээ дэмий юм их хийж, хэрэгтэй юм хийлгүй орхисон нь олон бий. Жишээлбэл, тэр үеэлийнхээ эсрэг боссон Америк дахь англи мужид тусламж явуулах хэрэггүй байсан юм. Түүнчлэн жишээ нь, тэрсүүд, эсэргүү Вольтер, Руссо нарыг цаг тухайд нь дарж авах ёстой байжээ. Тэгсэн сэн бол энэ бүх байдал өөр байх байсан билээ. Өөрийнхөө дотоод тэнгэрийн зарлигийг сонсохын оронд ердөө л хүн байсан зөвлөгч нарынхаа үгийг олонтоо авч байжээ. Ихэнх язгууртан нь харалган байсан байна. Тэд нь өөрсдөө өөрсдийнхөө булшны нүхийг малтан, мөн түүнийхийг бас ухжээ.

	Харин тэр сүүлчийнхээ энэ шөнө муу бодолд автахгүй байх сан гэжээ. Ер нь ямарваа нэг чухал шийдвэр гаргахдаа урьдчилан эргэцүүлж, өөрийн чин сэтгэлийг чагнаж, бүх зөвлөгч нарынхаа саналыг сонсон, түүхэн дүрийг судалдаг байсан гэж тэр өөртөө хэлж болно. Тэр бээр хэзээд сайн сайханд хүрэхийг эрмэлзэж байсан учир түүний францчууд болон хойчийг залгамжлагчид нь үүнийг зөвшөөрөн ойлгоно.

	Түүнээс тэр нүдээ анив. Маргааш өглөө хүрмийнхээ халааснаас бүх мөнгөө аван Мальзерба хэмээх зоригтой, шударга өмгөөлөгчийнхөө шагнал дээр нэмж өгөхөө мартахгүй юм шүү гэж бодлоо. 

	Чингээд унтав. Бөх, тайван унтжээ. Маргааш өглөө нь бүх улс бүх дэлхий даяар Людовикийг хувьсгалын талбай дээр аваачин, цаазын тавцан дээр гаргахыг үзэв. Бүх зүйлийг нарийн тодорхой тэмдэглэн бичиж тогтоож авч байлаа. Жич арван цаг хорин гурван минут болоход яргачин Сансон Людовикийн цавчиж авсан толгойг үсэн дээрээс нь өндөр өргөн цаазын тавцанг тойрон дөрвөн зүгт Парисын ард түмэнд харуулахад «Бүгд найрамдах улс мандтугай!» гэх хүчирхэг уухай бүх хотоор цуурайтлаа. Хэдэн мянган хүн цаазын тавцан руу дайран чихцэлдэн алчуур, ороолт, бяцхан цаас ч гэсэн цусанд нь дүрж авах гэж тэмцэлдэв. Нэгэн хийрхсэн этгээд цаазын тавцан дээрээс дор байгаа хүмүүсийн толгой дээр цус шүршин,

	— Ван хааны цус бидний толгой дээр буух болно гэж тэд айлгаж байсан. Би та нарыг рашаанлаж байна, рашаанлаж байна! Ингэж бидний толгой дээр буух нь энэ гэж хашхирав.

	Түүнээс ван хааны хүүрийг төрийн цагдаа ба Парисын нийгмийн албан хаагчид дагалдан ойролцоо байх Мадлен де ла Виль Лэвек хэмээх нэгэн оршуулгын газар авчрав. Чингээд сагс мэт нэгэн саванд толгойг нь хийн хоёр хөлийн нь хооронд тавьсан цогцсыг ёроолд нь зузаан үе түүхий шохой асгасан нэгэн гүнзгий нүхэнд орхив. Мөн бие дээр нь дахин түүхий шохой зузаан цацан, бас дахин нэмэн цацаж, Европт хаан ширээнд суугчдын алтаар сүүлчийн Людовикийн цогцсын үлдэгдлээс холин өчүүхэн ч нандин дурсгалын зүйл эс үйлдэх болголоо.

	Тэр үед Лепелетьегийн шарилыг Пантеонд аваачихаар бэлтгэж байлаа. Францын тэргүүн уран зураач Давидад талийгаачийг оршуулах ёслолыг зохион байгуулах үүрэг өгчээ.

	Түүнээс нарийн нямбай хүж шавсан цогцсыг бүх нийтэд үзүүлэхээр Вандомын талбай дээр байрлуулав. Өндөр гоё дэвжээн дээр нүцгэн бие нь цацран, бөөрний тус шарх ангайн харагдаж, бэлхүүсээр нь бөсөөр хучжээ. Мөн энэ хэвээр цогцсыг эртний ёслолын тэргэнд ачин Парис хотын гудамжаар явлаа. Талийгаачийн өлмийд бамбар доош нь хандуулан барьсан хоёр хүүхэд зогсож байв. Орхимж нөмөрч, дал модны мөчир гартаа барьсан өтгөс тэрэгний өмнө алхан, шаа нөмөрч, гартаа цэцэг барьсан залуу охид хүрээлэн явав.

	Гашуудлын цуваа хараахан хөдлөхийн өмнө Их хурлын дарга тэргэн дээр гарч, талийгаачийн тэргүүнийг царсны навчаар чимлээ. Их хурлын бүх төлөөлөгчид, якобинчуудын клубийн гишүүд, Парис хотын бүх эх оронч нийгэмлэгийн салбарын гишүүд энэ цуваанд оролцов. Газар бүхнээ хар эмжээртэй туг, дууг нь намжаасан бөмбөр байлаа. Лепелетьегийн цус болсон хувцсыг авч явлаа. Амь үрэгдэгчдийн бүтээл, үйл явдлыг сайшаасан том самбар, түүний эрүүгийн хууль, «Нийтээр үнэ төлбөргүй суралцах нь» гэдэг ном, түүний нэрээр нийтлэгдсэн олон тооны хууль дүрэм байлаа. Өөр улам том самбар дээр Лепелетьегийн Парисынханд хандаж хэлсэн хэмээгдэх түүний сүүлчийн үгс: 

	 

	«Эх орныхоо төлөө би цусаа дуртайяа урсгана. 

	Эх орончийн цус бол эрх чөлөөний үр»

	 

	гэсэн үг байв. Эл бүхний дээгүүр сүр хүчин хийгээд эмгэнэл дүүрэн сүндэрлэх тавцан түүн дээр хэвтэж байгаа талийгаачийн цус бүхий ангайсан шархтай шарил, аюул заналыг бүхий л бичсэн, дуулсан, өгүүлсэн үгнээс гойд чанга хэлж байлаа.

	Түүнээс Фернанд Пантеоны ойролцоо энэ цувааг хүлээн дотроо гүн бодол, гашуудал зовлон болон зогсож байв. Энэ үхэл хийгээд ван хааны үхэл ялгалгүй Жан Жакийн үзэл санааны үр хөврөл юм. Лепелетье бээр өөрийнхөө үхсэн тухайд хэчнээн олон цэцэн ухаантай, доогтой, үл итгэх боловч ирээдүйдээ бат итгэсэн бодол хэлэх байсан билээ. Тэр бээр жинхэнэ чөлөөт бодлоготон, ямарваа ёс журмын номлолыг үзэн ядагч, Лукреци, Жан Жак нарын нэн энэрэнгүй шавь нь байлаа. Фернандын чихэнд болон сэтгэлд нь Мишелийн аятайхан дуу сонстон «Хувьсгалын төлөө би амиа өгөх байлаа ч гэсэн бүх сэтгэл зүрх, бүхий л бодол санаагаараа түүнтэй нэг шүү» гэж өгүүлж байсан нь санагдлаа.

	Энэ ерийн энгийн үгээ тэр ямар сүрхий баринтгаар баринтагласан бил ээ! Түүнийг Брутийн адил зовогч ачит баатар хэмээн хүндэтгэн дагаж яваа эдгээр якобинчуудаа тэр хэчнээн их шоолох байсан бол оо.

	Жан Жак болон түүний бүтээлийг буруу ойлгосон нь газар сайгүй хэчнээн их вэ! Ямар их худал хэлж байна вэ! Жан Жакийн нэрээр чухам юу гэгчийг эс хийнэ вэ! Түүний эрхэм найз нөхөр Мишель хэчнээн үнэмшмээргүй, эмгэнэлтэй, баатарлаг хуурамч, жигтэй хачин сүүлчийн замаар одов оо. Харин тэр ийм замаас татгалзахгүй байсан байх. Гэвч түүнийг хүрээлсэн орооцолдсон эндүүрэл, худал хуурмаг нь амьдрал төрүүлжээ.

	Түүнээс нөгөө цуваа Пантеонд ойртон ирэв. Дуурийн их театрын найрал дуучид талийгаачийг хүндэтгэн сүлд дуу дуулж байв. Биеийг нь авсанд агуулан, Вольтерын дэргэд бүхий бунхан руу ёслол төгөлдөр буулгалаа.

	
ЕСДҮГЭЭР БҮЛЭГ : АЛЛАГА, ТАЛЛАГА!

	Өгүүлэх нь, Жирарден ван хааныг цаазаар аваачсан тухай сонсмогц цочин зарсхийв. Тэр аймшигт явдал болсон өдөр ажлын өрөөндөө түгжин суугаад юм ч идэхгүй, хүнтэй ч уулзахгүй байв.

	Нам тайван байхын тул Жан Жакийн зохиолоос ван, түүний хөндий ганцаардмал, уйтай мөрөөдлийн тухай уншин сэтгэлээ тайвшруулах гэж оролдов. Галзуу солиотой, харгис догшин далайн дунд түүний Эрменонвиль нь мэргэн ухаан эв найрамдлын арал болон үлджээ. Энд Жан Жакийн байгаль, энд түүний гэгээн шарил орших билээ.

	Гэвч ван хааныг алсанд хорссон хилэн нь дорхноо түүнийг дахин эзэмдэнэ. Тэгээд эл аймшигт хэрэг явдал улам улмаар сэтгэлийг нь шархлуулмуй.

	Өдрийн турш гүнээ зовон шаналж, ухаан алдам уур хүрч, дахин арга барагдан эмгэнэн байв. Тэр бээр хорсол гашуудлаа дотроо барин, Гербер гуайн үг өдөн ярих гэж оролдоход эс хэрэгсэв. Гагцхүү Фернандыг хүрч ирэхэд сая гуниг, хорслоо ам нээн урсгав. Түүнийг хүүдээ бүхнийг уудлан ярихад нь хувьсгалчдын үлэмж их гэмт хэрэгтэй зэрэгцүүлэхэд үл ялих боловч өөрт нь хамаатай зүйлд гомдоллон байгаа нь хөгтэй санагдав.

	Харц иргэд хаадын хүрэл хөшөөг нурааж байхдаа, тэд өөрснөө сайн санаат гэж нэрлэж байсан бөгөөд Эрменонвилийг үндэслэн байгуулсан Дөрөвдүгээр Хейнрихийн хөшөөг арга ядаж бүтэн үлдээж болсонгүй юу? гэж тэр гомдоллов.

	Эцэст нь хүүдээ Робеспьер, Сен Жюст нар Жан Жакийн булшийг эргэж ирэхдээ өөрийг нь доромжилсныг ярив. Жирарден тэр өдөр тэдэнд цай уулгах нь ёс юм гэж үзэн урьсанд тэд муухай аашлан урилгыг эс тоомсорложээ. Тэр бээр энэ тухай хэнд ч юу ч хэлсэнгүй, харин гомдсоноо мартсангүй. Тийн байтал одоо тэр гарч ирэх нь энэ билээ. Тэр якобинчууд, Жан Жакийн тайван нойрссон газрыг эргэж яваа юм бол булшийг сахиж байгаа хүнийг нь ингэж бүдүүлэг загнах юу байх вэ. 

	Чингээд тэр өнөөх сүрхий юмнуудаа дахин дурдан сүрхий үгээр ярьж гарав.

	Фернанд эцгийн үгийг таслалгүй зөвшин чагнав. Нэлээд болсны дараа тэр сая хууль тогтоох хурлын хүмүүсийг болгоомжтой өмөөрч эхлэв. Тэдний дотор онгиргон, болгоомжгүй, бүдүүлэг харьцаатай хүмүүс байгаа нь мэдээжийн хэрэг, харин тэдний эзэрхэг харгисыг үзэн ядах, дарлагдагсдад туслах эрмэлзэл нь хуурамч биш гэж тэр хэлэв. Якобинчуудын гавьяа нь үйлдсэн муу явдлаасаа илүү их. Эрх ямба хасагдаж, тэгш бус эрх үгүй болон, ард түмний улс, Бүгд найрамдах засаг төр үнэн хэрэг боллоо гэв.

	Жирарден цааш нь муучлан, авьяаслаг хэдэн удирдагчийнхаа зөв санааг бусад нь хамаа намаагүй хуурмаглан, үнэндээ тус орныг Парисын гудамж захирч, олон нийт гэж байгаа нь тэнэг гэсэн үг болжээ. Ийм л байгаа хэрэг. Манай хайрт Роланд хатагтайн хэлдгээр олон нийт их болох тусам, чих нь төдий урт болох юм даа гэв.

	Тийн байтал Гербер гуай ярианд орлоо. Бэйс ноёны зөв, энэ болж байгаа олон зүйл дураар загнасан, дэмий, хэтэрхий, хэрцгий хатуу юм шиг санагдаж байж болно. Сүүлийн хэдэн жилийн үйл явдлыг авч үзэх юм бол юу ч атугай хүн төрөлхтөн нэгэн их эрхэм чухаг хуулийн дагуу урагш дэвшиж байна.

	Хувьсгалын цаана нь Жан Жакийн сургаал байгаа юм. Хувьсгалын хатуу хэцүү, гашуун нь та нарын Жан Жакт итгэх итгэлийг бүү гуйвуулаг, ноёд минь! гэж тэр дотор сэтгэлийнх нь илчинд гэрэлтэй буй нүдээрээ тэднийг харж андгайлав. 

	Үүнд нөгөө хоёр нь дуугарсангүй, харин тэд Гербер гуай насаар талийгаачаас хэдийгээр олон дүү боловч их багштай ямар их төсөөтэй байгааг бараг мэгдэн гайхлаа.

	Түүнээс бүхний тааварлаж байснаар ван хааныг цаазаар аваачсаны дараа холбоотнууд түүнийг хороогчдын эсрэг түрүүчийнхээсээ илүү хүчтэй цэрэг мордуулав. Бүгд найрамдах улсын цэргийг ухраалаа. Дайсан дахиад л улсын дотор ороод иржээ. 

	Хууль тогтоох хурал, «Бид бүх нийтийг хөдөлгөнө. Иргэн бүхэн цэргийн алба хаана» гэж шийдэв.

	Түүнээс бүх нийтээр цэргийн алба хаах тухай хуульд дурдаж буй эх оронч, зоригжуулагч сүрхий үгст Жирарден зүрх нь хөөрлөө. Гэвч дараа нь Парисын дарангуйлан захирагчид татлагын цэргүүдийг цуглуулахын тулд ямар хайр найргүй арга хэмжээнд хүрснийг уншаад нэн их уурлалаа. Цэрэг татлагын хэсэгт очоогүй хүний хөрөнгийг хурааж эцэг эхийг нь баривчлан, цэргээс оргогсдыг барьж хүргээгүй нийгэмлэгийг мөнгөн торгуулиар торгосон байв. Ийм хууль ба түүнийг дагаж шийтгүүлж буй арга нь Жан Жакийн үнэнч шавь Жирарденийг тарчлан сэжиглэхэд нь хүргэхгүй байж яахан чадах билээ. Жан Жак: «Хэн нэгэн этгээд олон нийтийн сайн сайхны тулд биеэ зориулахыг хүсэхгүй байвал засаг түүнийг албадаж болохгүй» гэж номлосон биш үү. Хүний эрх ийм байж болох уу?

	Өгүүлэх нь, Фернанд энэхүү хуулийг бас хамгаалав. Эцэг нь Жан Жакийг эш татаж байгаа бол нийтээр цэргийн алба хаах тухай хуулийг зохиогчид мөнхүү чингэх эрхтэй билээ. Жан Жак: «Хүн төрөлхтний сайн сайхны тусын тулд хийсэн шударга бус үйлс шударга болон хувирна!» гэж бас номлоогүй гэж үү?

	Эцгийгээ хэдийгээр дургүйцэн адарч байгаа авч хууль тогтоох хурлын жигтэй зориглосон үйлсэд дотроо баясан буйг ажиглан ийн өчрүүн:

	— Бид цагтаа америкчуудын байснаас илүү зүрхтэй ажиллаж байна. Залуу шинэ эрх чөлөөнд аюул учирч байх үед генерал Вашингтон мөн нэгэн адил бүх нийтээр цэргийн алба хаах журам тогтоохыг шаардсан юм, гэвч түүнийг их хурал зөвшөөрөөгүй юм. Бид бүгд найрамдахчуудын хүсэл мөрөөдлийг хэрэгжүүлэх нь үлдээд байна, албадлага, шударга санааны журмаар бүх ард түмнийг эрх чөлөөний төлөө тулалдах тэмцлийн нэгэн нэгдмэл цул нэгж болгон хувиргах ёстой гэв.

	Эцэг нь дотроо «Энэ шинэ армийн тухайд шударгаар хэлэхэд, миний бодол хүүгийнхээс илүү үнэн байх нь юу л бол. Үүнд хүү минь үзэж өнгөрүүлсэн гашуун туршлагыг үзэхгүй нь лав. Шинэ Франц улс бүгдийг уриалж байгаа боловч харин хамгийн үнэнч хөвгүүн болох биднийгээ болохоор мэдэхийг ч хүсэхгүй байна» гэж сэтгэв. Учир юу гэвэл, үүний урьд түүнийг цэрэгт авахаас татгалзсаныг одоо хүртэл Фернандад хэлээгүй билээ.

	Тэр эндүүрсэн байна. Фернандад яг тэр явдал тохиолджээ. Тэр бээр дайн байлдаанд явж байсан туршлагатайгаа дурдан бага даргын тушаалд боловч оръё гэж гуйсан боловч мөн л татгалзан эс авлугаа. Бас л эцгийн яг адил энэ ичгүүртэй явдлаа хэнд ч эс хэлжээ.

	Тийнхүү хоёулаа өөд өөдөөсөө харан сууж, шинэ армийн гавьяа зүтгэл ба сул талыг шинжин бодож, хоёулаа өөрийг нь эс хайхран татгалзсаныг гоморхон санаж, хоёулаа тохиолдсон тэр барагтайхан явдлыг мартаж, ажил хэргээ бодохыг эрмэлзэв.

	Фернанд эцэгтэйгээ ярилцахдаа бүх нийтээр цэргийн алба хаах явдлын эсрэг ямарваа шалтгаан эс гаргасан атал, өөрийн найз Мартин Катруд дотроо эргэлзэж байгаагаа нуусангүй. Энэ нь мэргэшлийн цэргийн хүний эргэлзээ байв. Хуучин цэрэгтэй, сургуульгүй шинэ цэргийг холих хэрэг байна уу? Бага сургуультай буюу огт сургуульгүй шинэ цэрэг холбоотны чанд сахилгатай цэрэгтэй тулалдаж чадах уу?

	Түүнээс эдгээр төвөгтэй асуудлыг батлах мэт эвгүй мэдээ фронтоос ирсээр байлаа. Залуу цэргүүд дуу дуулан тулалдаанд баяр хөөртэй ороод дайсны их буу галламагц сандран эргэж зугтаж байв. Удаа дараагаар ялагдлаа. Умард арми хажуу тийшээ хөөгдөж нийслэл хот дахин аюулд ороход хүрчээ. Үүний дээр албан журмаар шинэ цэрэг татахыг тус орны ихээхэн хэсэг эсэргүүцэв. Вандея болон бараг бүх өмнөд нутаг бослогын галд автжээ.

	Гэвч Мартин энэ удаа ч мөн гуйвахгүй бат найдлагатай байв. Дахин дахин дарагдаж байвч энэ нь эдгэрч болох халуун эмгэгээс өөр юу ч биш гэж тэр үзэж байв. Одоо л үл бүтэхчүүдийг заазална. Чингэхэд ард түмэн жинхэнэ үнэнхүү нэгдэлд гагнагдан нийлнэ гэж бодно. 

	— Эцсийн ялалт бидэнд баттай бий гэж тэр давтан нотлоод, — Ардын арми хаадын нэгдсэн армийг бут цохино. Энэ бол дан горьдлого биш, тооны ухааны мэдлэг шүү. Үүнийг чи ойлгооч, Фернанд. Харгис хэрцгий нар бол зөвхөн өөрсдийгөө бодон ажиллана, харин Бүгд найрамдах улс бол холын хараатай төлөвлөгөө зохиож биелүүлэх чадалтай. Манай цэргүүд бол өөрсдийнхөө эрх чөлөө, өөрсдийнхөө зол жаргалын төлөө ингэж байна гэдгээ мэддэг ёстой ухаантай амьтад, тэдний нөгөө этгээдэд байгаанууд бол хөөрхийлөлтэй мунхаг, хагас адгуус, гинжээ хэвээр нь байлгаж байхын тул тулалдаж байна гэв.

	Тэр бээр тасалгаа дотор битүү тавилсан шүүгээ савны дундуур нааш цааш хүнд хүнд алхав. 

	— Хувьсгалд юу дутаж байсан бэ гэвэл далайц, урам зориг, өөрөө өөрийнхөө агуу ихийг даван туулах чанар байлаа. Үнэнхүү баатарлаг үйлс бол туйлын чадлаас төрж гардаг. Бүгд найрамдах улс өөрийн оршин тогтнохын төлөө тэмцэж буй энэ үед л сая юу чадахаа гаргана гэж цангинасан дуугараа эдгээр өгүүлбэрийг хэлэхэд нь магнайд нь яриандаа махарсны шинж улаан толбо гарч ирэв.

	Бэлэвсэн авгай Катру, Жанна хоёр түүний үгийг чагнан сууцгааж, хөгшин сэтгэл ханамжтай толгой дохин, Жанна сайшаан гайхсан харцаа эр нөхрөөсөө үл салгана. 

	— Над хийх юм байна гэж Мартин гэнэт яриагаа зогсон бичиг цаасаа барилаа. 

	Ингэж тэр бага итгэгчид Бүгд найрамдах засгийн гэгээн, агуу ихийг тайлбарлаж талаар цагаа барж байгаагаа Фернандад мэдэгдэх ажээ.

	Үнэхээр ч нэг мөч ч түүнд гарзтай байжээ. Хууль тогтоох хурал завсар зайгүй шаргуу ажиллаж байсан бөгөөд Мартин хэд хэдэн хорооны нь гишүүн ажээ. Бүгд найрамдах засаг хэдийгээр үхэх үү, сэхэх үү гэж тэмцэж байгаа ч хажуугаар нь ердийн амьдралын олон төрлийн том жижиг өөрчлөлт явуулахын тул чармайн ажиллаж байв. Ямар ч буулт эвлэрэлгүй үндсэн хууль дагаж шийтгүүлэв. Албаны болон иргэд хоорондын харилцаанд ах дүүсэг «чи» гэдэг хандах үгийг хэвшүүлэв. Ядуу хоосон хүмүүст тэтгэмж олгох, сургуульд үнэ төлбөргүй сургах, хилс шийтгэгдсэн этгээдийн хохирлыг нөхөн төлөх болгож бүх улсын дотор дагаж мөрдөх нэгэн нэгдсэн хууль мөрдүүлэв. Жин хэмжүүрт хялбар мэдэгдэх нэгэн нэгдмэл журам тогтоов. Цахилгаан утсан холбоо зэрэг техникийн шинэчлэл бий болгов. Эрдэм шинжилгээний институтүүд байгуулагдав. Долоон том музей байгуулсны нэг нь Үндэсний музей, үүнд Францын түүх ба шинжлэх ухааны дурсгалыг хадгалах билээ, бас бүх дэлхийн урлагийн бүтээлийг хадгалах Луврийн музей байв.

	Мартин заримдаа найзыгаа өөрийн ажиллах хороодын хуралд аваачин суулгахад Бүгд Найрамдах засгийн хүчин чадлыг Фернандад түүний улайран бишрэх илтгэл ярианаас илүү энэ хороодын үйл ажиллагааны далайц сэнхрүүлж байлаа. Шинэ хууль дүрмийн төслийг хамгийн шахуу тогтоосон хугацаанд мөртөө, нэн холч хараатай боловсруулж байв. Нэг ч илүү үг оруулахгүй, цаглашгүй хянуур атлаа болох эс болохыг туйлын ашиг сонирхлын үүднээс шүүмжлэн хэлэлцэх билээ. Мөн хууль тогтоох хурал ч яг л ингэж ажиллаж, улсын бүтэц, иргэн нэг бүрийн амьдралыг Жан Жакийн үзэл санааны дагуу хувиргах зорилго бүхий хуулийг шамдан туурвиж, хянан хэлэлцэж, даган шийтгүүлж байв. Үүнд гайхмаар нэг зүйл бол, эдгээр хууль нь гарын үсэг зурж, тамга дармагц амьд үнэнхүү бодит байдал болдог билээ.

	Шинэ эрх баригчид хатуу ширүүн, энэрэх сэтгэлгүй, гэвч ийм цөөхөн тооны хүн өдий олон сая ард түмнийг шударга санааны замаар өчнөөн хол дагуулан авч явсан удаа түүхэнд үгүй болохыг Фернанд нүдээрээ үзэж байв.

	Хууль тогтоох хурал, арми, ард түмэн гурав мөн л тийм ухаалаг зорилготой омголон аашаар дайтаж байв. Байлдан буй цэргийн анги руу улс төрийн ажилтан нарыг илгээн, дарга нарын бүгд найрамдах ёс суртахууныг улам нарийн шалгуулж байв. Олон тооны генералуудыг огцруулан, цаазаар аваачих явдал шинээр дахин гарч ирэв. Зөвхөн цэргийн чадмаг сургуультай, хувьсгалд үнэнч дарга нар л алба хааж байв. Холбоотон дэндүү эрт баяр хөөр болжээ. Ардын арми ганц ч ямх газар эс алдан, цохигдон дэнжгэнэвч бат зогссоор байлаа.

	Мөн дотоодын дайсны эсрэг арга хэмжээ авлаа.

	— Бүгд найрамдах улсад энэ улсын үзэл санаагаар сэтгэдэггүй хүн бол харь, тэр бол дайсан мөн гэж Робеспьер номлон, — Түүнд нийгмийн хамгаалал олдохгүй. Тэрхүү хамгаалал гагцхүү Бүгд найрамдах засагт үнэнч иргэнд олдоно. Ардын эсрэг дайсныг алах устгах л хэрэгтэй. Ингэж Жан Жак номлосон юм. Хувьсгалын одоогийн үе бол дайн юм, дайн бол хатуу ширүүн байдал, айлган эмээлгэх ноёрхлыг шаарддаг. Дайны үед айлган эмээлгэх нь бол эрхэм сайн үйлсийн зайлшгүй чухаг шинж тэмдэг нь учраас айлган эмээлгэхгүйгээр эрхэм сайн үйлс байх аргагүй болно. Гэтэл айлган эмээлгэх гэдэг чинь юу юм бэ? гэвэл түргэн чанга, гуйвалтгүй шүүн шийтгэх цаазаас өөр юу ч биш ээ гэлээ.

	Иймд «сэжигтэй» этгээдийн эсрэг хатуу чанга хуулийг тогтоон, сэжиг бүхий тэдгээр этгээдийг байцаан шүүж, эх орны эсрэг дайсныг урьд хожид үзэгдээгүй чангаар шийтгэх онцгой эрх бүхий шүүн таслах газар, хувьсгалын шүүх байгуулагдав.

	Фернанд бээр улсын мэргэн оюуны төмөр нүүрийг дотроо сайшаах боловч сэтгэлд нь эсэргүүцэл төрөв. Нэг нь сайн сэтгэлт, ердийн мэргэн ухаантай, нөгөө нь хатуу хэрцгий ийм хоёр нүүрт ард түмэн нэгэн талаар түүнийг жигшээж, нөгөөтээгүүр өөртөө татан байлаа. Тэр бээр ард түмний агуу их, сайхан сэтгэлийг гайхан сайшаавч, түүний бүдүүлэг хэрцгийг жигшиж байв.

	Фернанд, Парис дахь хувьсгалт шүүхийн нэгэн хуралд сууж үзэв. Жирийн нэгэн танхимд ердийн хувцастай, шүүхийн тангараг өргөгсөд арван таван хүн сууж байгаа нь ажилчин, зураач, уран дархан, мухлагийн наймаачин зэрэг Парисын иргэд байлаа. Ногоон ширээний урд буй бага шиг индэр дээр гурван шүүгч сууж байв. Эд нар тэмдэг ба өдтэй бүрх малгай өмсөн, хүнд мөнгөн медальтай гурван өнгийн тууз мөрөвчлөн ямбаны хувцсаа асаажээ. Тэдний тэргүүн дээрээс хүний эрх тунхагласан нэгэн самбар, үүний баруун этгээдэд Лепелетьегийн баримал цээж хөрөг, зүүн этгээдэд нь Жан Жакийн баримал цээж хөрөг танхим руу хандан байв.

	Ихээхэн элэгдсэн боловч тавлагхан суудалтай нэгэн зөөлөн сандал дээр хэрэгтэн сууж байв. Дэргэд нь харгалзагч байхгүй, гэвч үндэсний шадар цэргүүд бэв бэлэн байцгаалаа. 

	Хэрэгтэн Мениль Клермон гэгч бол доогуур зэргийн язгууртан ажээ. Бастиль гянданг дайрсны дараахан гадаадад гарч одсон, гэвч хуульд заасан хугацаанаас өмнө эргэж ирсэн, өөрийнхөө эдлэн хөрөнгийг алдахгүйг хичээсэн бололтой. Гэтэл сэжигтэй этгээдийг шийтгэх хууль тэр үед шинээр гарахдаа гадаадад зайлж гарсан хэн бүхнийг мөрдөн байцаахыг заасан байв.

	Түүнээс гэрчээр эн тэргүүнд оёдолчин Гранваль гарч ирлээ. Тэр бээр энэ хэрэгтэн «Эрх чөлөөний улиангар» нэрт цайны газар байхдаа Бүгд найрамдах засаг болон хууль тогтоох хурлыг гутамшигтай үгээр дайрч байсан, тэр өөрөө зэргэлдээ ширээнд сууж байсан учраас тодхон сонссон гэж мэдүүлэв. Хэрэгтэн, түүнийг гүтгэж байна гээд Бүгд найрамдах засагт үнэнч байгаагаа илэрхийллээ. Оёдолчин Гранвальтай урьд нэгэн ягаан фрак хувцасны улмаас болж муудалцсан юм байж, түүнийг нь иргэн Гранваль эвдэж орхиод, бас өндөр үнэ бодож авсан ажээ. 

	Өөр нэгэн гэрч түүнийг англи мөнгөөр эдлэн газрыг минь худалдан авах гэж оролдсон гэж өчжээ. Иргэн Менил Клермон хариуд нь, англи мөнгө өгнө гэж тэр өөрөө хэлээгүй, харин нөгөө этгээд нь англи мөнгөөр худалдаж ав гэж шаардсан гэв. Энэ наймааны учир нь эс ойлгогдов. Энэ хэрэгтэн урьд нь Англи улс руу дүрвэж одох нь ч одсон эд хөрөнгийнхөө хагас заримыг тийш нь аваачсан байж магадгүй билээ.

	Түүнээс прокурор өндөр дуугаар зарлан, Менил Клермон бол хаант ёсны үзэлтэй, хууль бусаар дайсан этгээдтэй сүлбэлдсэн нь нотлогдсон учир түүнийг Бүгд найрамдах засаг төрийг доромжилсон хэрэгт дөрвөн жил гянданд хорих ял оноож, дайсан этгээдтэй хоёр удаа нууц холбоо барьсан хэрэгт хоёр удаа алах ял заан шийтгэхийг шаардав. Шүүхийн тангараг өргөгсөд өнө удаан зөвлөлдөн иргэн Менил Клермоныг гэмт хэрэг өдүүлсэн гэж тогтоов. Түүнд алах ял оноолоо.

	Эл Менил Клермоны гунигт явдал Фернандын санаанаас үл гарах бөлгөө. Түүний хэргийг тасалсан тэдгээр иргэн Дюпон, Дюран нар бол хүн ярилцаж болохоор ердийн сайн санаат хүмүүс байсан биз ээ, харин алах ял заасан тэд нь бол... иргэн Дюпон, Дюрон биш, Бүгд найрамдах төр үгээ тэднээр хэлүүлжээ. Бүгд найрамдах улс дайнтай зууралдаж байв. Бүгд найрамдах улс боолчлол, хар нүглийн бусад ертөнцөөс алан тонилгох хэрэглүүрээр салангид тогтнон, тэр ертөнцтэй холбоо бүхий этгээдийг сөнөөж байв.

	Алан тонилгож буй хувьсгалт шүүхийн тангарагтан, алан тонилгож буй армийн улс төрийн комиссарууд, алан тонилгож буй хууль тогтоох хурлын гишүүд, тэд бүгдээр Жан Жакийн нэрийн өмнөөс, түүний сургаалыг чин үнэнч биелүүлэхээ бат найдан алан тонилгож байв. Чингэхэд Фернандын дотрыг нэн сандруулж байгаа зүйл гэвэл; Тэд Жан Жак чингэ гэсэн юм гэж шалтгаан зааж байлаа.

	Өгүүлэх нь, Фернанд бээр Робеспьерийг Жан Жактай уулзсан тухай Мартины ярианаас олж мэдлээ. Франц улсын ямар ч хаанаас илүү хүчирхэг болсон бөгөөд Фернандын сайшаах уу, үзэн ядах уу гэдгийн алиныг нь ч эс мэдэх өнөөх Робеспьер өөрийгөө бас Жан Жакийн найз нөхөр бөгөөд шавь нь гэж үздэг байв.

	Жан Жак Максимилиан Робеспьер, Фернанд хоёрын алиныг нь өөрийнхөө хамгийн сайн шавь гэж хэлэх байсан бол?

	
АРАВДУГААР БҮЛЭГ : СЭЖИГТЭЙ ЭТГЭЭДҮҮД

	Өгүүлэх нь, олон олон аюул гамшгийг зоригтой давж байсан Робинэ гуай одоо үргэлж айж суудаг боллоо. Дарангуйлан захирагч болтлоо ойж гарсан нийгмийн аюултай өнөөх мөрөөдөгч, цусанд шунагч Максимилиан Робеспьер Францын аль ч хаанаас илүү хэрцгий загнан хувийн өмчийн ариун нандин руу дайран давшилж гарчээ. Цусанд шунагч тэр мунхаг «Ноёд язгууртны эдэлж байсан эрх ямбыг баячуудад эдлүүлж бид чадахгүй. Манай хууль журам хөрөнгө зөөрийн шударга бус хуваарилсныг эс цэгцлэн засах юм бол бидний эрх чөлөө, тэгш эрх гэдэг маань хоосон үг болно» гэжээ.

	Жич дараа нь тэр: «Гагцхүү мөнгийг хүндэтгэдэг муухай новшнууд та нар айх хэрэггүй, та нарын санд би гар хүрэхгүй» гэж тайтгаруулан ам гарав. Гэвч олон аашт харгис захирагч тэр сайх магтууштай үгээ маргааш нь мартаж орхиод, Эрменонвилийн тэнд булаатай хэвтэж байгаа нөгөө нэг мунхгийнхаа хэлсэн үгийг улс даяар хашхиран сонсгоход якобинчууд нь алга ташин сайшаавч «Ардчилалд зарим нэг нь дунд чинээний иргэдээс үлэмж илүү хөрөнгө зөөртэй байвал тэр улс нэг бол мөхнө эсвэл ардчилал байхаа болино» гэж өгүүлээд цааш нь: «Хүний эрхийн тунхаглалд хувийн өмчийг хязгаарлах тухай зүйл оруулах ёстой, эс чингэвэл зөвхөн баячууд, дамын наймаачин, биржийн мөнгө хүүлэгчдэд зориулсан зүйл болно» гэв.

	Түүнээс Робеспьер Робинэд чухамхүү түүнд өөрт нь зориулан хэлж буй мэт, тэр бээр энэхүү гэм зэмгүй өвгөн рүү хуруугаараа зааж байх мэт санагджээ. Далан таван нас насалж байгаа биеэ бодон айж, энэ Бүгд найрамдах улсын эсрэг тулалдаанд явж байсан өндөр язгууртны бэлэвсэн эхнэр Жильбертагаа бодон айж байв. Тэр бээр Парист хүнд ер харагдахгүй болж, Жильберта ба жаал хүүхдийн хамт гурвуулхнаа Латур шилтгээний нэгэн цэцэрлэгчийн байшинд амьдран, өвгөн тариачны дүртэй болжээ.

	Түүнд Жильбертаг хүүхэдтэй нь аваад өнөөдөр ч хамаагүй хил даван Испанид оччихмоор санагдана. Гэвч Жильберта татгалзаж байв. Өвөг эцгийн бодож байгаачлан тэд бүгдэд нь аюул учрах гэж байж ч болох биз, гэвч дотроо юм бүхэн сайн сайхан болох нь лав гэж сэтгэж байв. Мөн Фернанд басхүү Жильбертаг хүүхдээ гадаадад дүрвэсэн сурвалжтаны хүүхдүүдтэй хамт өсгөж хэрхэвч болохгүй, Мария Сидонияг амьдралын шударга зөв төрхөөр хүмүүжүүлэх хэрэгтэй гэдэг байв.

	Итгэлгүй этгээдүүдийн тухай хуульд Фернанд хэдийгээр тэднээс дутуугүй хамаарах боловч оргон зайлах тухай тэр бодож байгаа болов уу? Эргэн тойрон болж буй дураар аашлах, шударга бус үйл явдалд түүний хэчнээн их зовж байгааг Жильберта дотроо мэдэж байв. Нүүр нь эрт үрчлээтэж, хөл нь доголох нь улам хүчтэй болж байх шиг харагдах болжээ. Гэвч түүний амнаас муу юм яаж сонсох вэ, эрс тэс, ийм үед амьдарч байгаагаа тэр идэр залуугийн хүчтэй үгээр хувь заяа гэж зүтгэх билээ.

	Түүнээс Жирарден Латурт олонтоо ирж, Робинэ Эрменонвильд очдог байлаа. Робинэ бол сэжиг бүхий урьдынхантай ингэж харилцахыг аюултай гэж үзэх бөгөөд Жирарден бол тэр Робинэг аймхайгаасаа болж Латурын тэр сайхан шилтгээнийг муудуулж орхив гэж дотроо дургүйлхэн, тэр хоёр хэн хэнийгээ хязгааргүй хэрүүлч гэдэг бөлгөө. 

	Хэдий чингэвч тэр хоёр байнга уулздаг байв.

	Тэндээс нөгөө хоёр хөгшин хоёулхнаа баяр хөөргүй сууж байлаа. Робинэ бол гүн ухаанчид энэ бүхэнд буруутан гэж муухай аашилж байв. Жирарден бол зохих өөрчлөлт хийж болох цаг байсаар байхад хориг саад тавьж Францыг аюул зовлонд учруулсан шуналт их мөнгөтнүүдийг зэмлэж байв. Харин хар лам нар болон ордныхны аль нь ч харц нар шиг ийм хэцүү байгаагүй гэдэгт хоёулаа нэг саналтай байжээ.

	Робинэ энэ үймээн самуун удаан үргэлжилж чадахгүй гэж хорсон өгүүлэв. Одоо Парист тэд зөвхөн албадлагын зээлээр л амьд явж байна. Нийгэм бүрийн үндэс болсон хувийн өмчийг донсолгож байгаа тийм засаг яаж тогтож чадах вэ. Хэдхэн долоо хоногийн дотор холбоотны цэрэг Парисыг эзэлнэ, чингэхэд инээдэмт жүжиг дуусаж хөшгөө хаана.

	Инээдэмт жүжиг гэнэ ээ? гэж Жирарден бодов. Робинэ гуай арай дэндэж байгаа биз ээ. Эдгээр эрчүүдийг бүдүүлэг зэрлэг гэе л дээ. Гэвч дарагдан дийлдэхийгээ ер анзаарахгүй, харин ч улам чанга хууль зарлан дайсан руугаа улам зоригтой дайран байгаад л өнө эртний ертөнцийн ямар нэг агуу суу оршиж байна даа.

	— Эртний ертөнцийн агуу суу гэнэ ээ? гэж Робинэ гуай басамжлан, — Бэйс ноён танд би энэ бол мунхаг явдал гэж хэлье. Таны тэр эртний баатруудад бол хий судлалын газар л таарна гэв. 

	Үүнд Жирарден босож ирэн таягаараа Робинэ гуай руу чичлэн:

	— Тэгвэл би танд хэлж өгье, эрхэм ээ, Таны мунхаг явдал гэж нэрлэх дуртай түүнд тань би бол мөргөдөг юм. Би түүнийг баатар зориг, эх оронч үзэл гэж нэрлэнэ гэв.

	Үүнд Робинэ хөгшин илжгийг гайхан дэмий л тэргүүн сажив. 

	Гэтэл шатаж байгаа байшин дотор явган сууж хоцрон бас Жильбертаг явуулахгүй байгаагийн буруут этгээд нөгөөх залуу Жирарден, өнөөх Фернанд бол бүүр ч аймшигтай. Хүн өөрийнхөө ашиг тусын эсрэг тэмцвэл, олиггүй муу юмыг өөр лүүгээ үзсэн дээрээс нь чангаан авчирч байгаа хэрэг.

	Бас л Робинэ гуайн зөв байлаа.

	Түүнээс Санлид сайн зант Лебланы оронд Венсан Юрэ хэмээх нэгэн хэнээтэй ширүүн хувьсгалч хотын даргаар томилогджээ. Тэр бээр ордны бялдууч, хэрцгий харгисын зарц болсон Жирарденийхнийг эх орончид гэж үзэж байна. Гэтэл хуулийн бодлоор үзэх юм бол тэд сэжиг бүхий этгээд байх нь гарцаагүй гэж уурсаж байв.

	Баахан урьдынхан Эрменонвильд ирж уулзацгаадаг болжээ. Лав Бүгд найрамдах засгийн эсрэг хуйвалдаан зохиох зорилготой байх бололтой. Иргэн Юрэ Жирарденийхнийг Парис дахь аюулгүйн хороонд мэдүүлжээ.

	Жич Юрэ эх оронч үзлээ эс нуун далдлах учир, Робинэ гуай гай гамшиг тулж ирж байгааг урьдаас мэдэж орхижээ. Тэр бээр дотроо үл ялиг бах нь ханан, айх зовохын дундуур нэгэн хэсэг горьдлого төрж байв. Одоо Жирарденийхэн ухаан орж хил даван гарах байх, тэгвэл Жильбертаг ятган оргуулах биз гэж найдав.

	Түүнээс Робинэ Жильбертаг аван яарч Эрменонвильд ирэв. Учир байдлыг тоочин, Жирарденийхнийг даруй зайлан одохыг шаардан Пиренейд байгаа өөрийн нь итгэлтэй хүмүүс тэдэнд туслан Испанид хүргэж чадахыг хэлэв.

	Гэтэл:

	— Танд чөтгөр шулам харагдаж байх шив, эрхэм минь, гэж Жирарден их л бардам өгүүлэн: — Бүгд найрамдах засаг өөрийнхөө үүсгэн бүтээгчид эцсийн орогнох орон олгосон тийм хүнийг үл хайрлана гэсэн бодол үнэхээр танд төрж байна гэж үү? гэв. 

	Тэр хэдий хүйтэн амтай байсан ч Жан Жакийн учир битүүлэг үхэлд түүний орооцолдсон тухай яриа дахин гарч ирэн улам ч аюултай болж байгааг мунхаг зөнөгт хэлчих зүрх байсангүй. 

	Тэгээд зөвхөн:

	— Тэр Юрэ чинь Парист нэр нүүртэй хүн билээ. Түүний мэдээлснийг мөрдөж мөшгөх нь лав шүү. Чингэхлээр урхинд ороолдох юм бол мултарч гарна гэдэг хялбар биш дээ. Та ухаан сэхээ аваач! гэв.

	Түүнээс Фернанд ийн мэдэж байлаа: «Мөн л тэр өдрийнх шиг болж байна, Робинэгийн хэлж байгаа зүйл цөм яг зөв, эндээс зайлах хэрэгтэй». Гэтэл дотор нь бүх юм үүний эсрэг оргилов. Тэр бээр шинэ Францыг байгуулах хэрэгт туслалцах гэж хамаг амьдралаа зориулсан билээ. Энэ Бүгд найрамдах улс, өөрийнхөө Бүгд найрамдах улсаас тэр зугтааж үл чадна. Чингэвэл ялагдал, сүйрэл болж түүний бүх амьдрал хордох нь тэр болно.

	— Фернанд чи эцэгтээ учрыг нь гаргаж хэл! гэж Жильберта өгүүлэн, — Чи мэдэж байгаа биз дээ, эд нар чинь гэдэн нь хөдлөх юм бол хэнийг ч энэ хуулиараа базаад авна гэв.

	Үнэндээ тийм байжээ. Фернанд үүнийг өөрөөсөө нуусангүй. Гэвч Жильберта бүр ч их аюулд учрах юм биш үү?

	— Албан татвар ацаглан авагч байсан этгээд бас бэйс агсан хүнтэй яг л адил сэжигтэй, бас гадаадад оргосон Курселийн эхнэр бол улам ч сэжигтэй дээ. Жильбертаг баттай газар аваач! гэж тэр Робинэд шамдан өгүүлэв.

	— Чи тэгээд яах юм бэ? гэж Жильберта тулган асуув.

	Фернанд баахан түдгэлзээд,

	— Над явах эрх байхгүй. Над энд гүйцэтгэх үүрэг бий. Бид аймхай биш гэдгээ нотлон үзүүлбэл зохино. Би зарим маш тодорхой хүмүүст нотлон үзүүлэх ёстой юм! гэж тэр хэлэхдээ Мартиныг бодсон нь лав.

	Тэрээр өөрийн наашаа ч үгүй, цаашаа ч үгүй байдлыг зовнингуй тод мэдэж байв. Тэр бээр Бүгд найрамдах засагтаа Мартин буюу Сен Жюст, эсвэл Санли хотын шинэ даргын хэнээс нь ч дутуугүй хайртай билээ.

	Гэвч улсдаа зүтгэх хувь заяа түүнд оногдсонгүй. Цэрэгт түүнийг авсангүй, засаг түүнийг авсангүй, «сэжигтэй» этгээд болжээ. Хэдий чингэвч нийтдээ итгэхгүй байгааг тэр ойлгон, мөн ч сайшаан:

	— Би ард түмэнд болон түүний яллах шийтгэлд итгэж байна гэж тэр бусдаас илүү Жильбертад хандан, — Би оргохгүй, орговол шударга бус сэжгийг нь улам давраана гэв.

	Робинэ мэгдэн ятгаж:

	— Та тэр муусайнуудаас ямар ял шийтгэлийг нь хүлээгээд байгаа юм бэ? Энэ хүмүүс чинь маргааш нөгөөдөргүй үйл нь ирж дүүжлүүрт дүүжлэгдэхээ мэдэж байгаа юм. Тэд чинь мэдрэлээ алдаад, хамаг уураа бүх тохитой томоотой хүнд гаргаж байна. Үгүй ер өө! Фернанд аа! Гүн ноёнтоон! Та ухаантай байж үзээч! Испани руу яваач! Өөрөө өөрийгөө бүү сөнөөгөөч! гэв. 

	Жильберта юм хэлэхээ больжээ. Харин аймшиг дүүрсэн нүд нь Фернандаас салахгүй байв.

	Түүнээс Фернанд аяархан бөгөөд зовнилтой, бараг өөрийн бодлын эсрэг гэмээр авч, гаслант шийдвэртэйгээр найз нөхөр Мишель Лепелетьегийнхээ хэлсэн үгийг давтан:

	— Хувьсгал намайг алсан ч түүний зөв! гэв.

	Түүнээс хоёр хоносны дараа Эрменонвилийн дарга, прокурор хоёр хэдэн цагдаа дагуулан шилтгээнд орж ирлээ. Тэд сандарсан ордны даамалд зовнингуй царайгаар, эдлэн ба газрын эзэн Жирарден, мөн түүний хүү иргэн Жирардентай биеэр учирч ярилцана гэхэд ордны даамал:

	— Ноёд оо, би та нарын ирснийг айлтгая гээд Жирарденд гүйж очив.

	Өнөөх нь түр зуур ихэд мэгдсэнээ, албаны хүмүүсийг хүлээлгэн, биеэ барин нямбай нягт хувцаслаад, нэгэн гартаа алтан толгойтой таяг, нөгөө гартаа «Нийгмийн гэрээ»-ний нэг хувийг барьсаар үүдний танхимд гарч ирэв.

	— Ноёд оо, амгалан байна уу? гэж тэр эелдэг өгүүлэн: — Та бүхэн юу болгоож явна вэ? гэхэд,

	— Нэгэн эвгүй явдал болоод байна, иргэн Жирарден, гэж дарга өгүүлэн, «Тун тусгүй явдал» гээд, — Та яах вэ? гэж прокурорын зүг хандав. 

	Нөгөөдөх нь биеэ эгцлэн зогсож, татганан албархуу царай гаргаж, Парис дахь аюулгүйн хорооны даалгавар болохыг тайлбарлав. Эрменонвильд сэжиг бүхий хүмүүс олон удаа ирсэн учраас тэнд нуугдан хоргодсон байж болох тул дарга прокурор хоёрт шилтгээнийг нэгжихийг тушаажээ.

	Үүнээс гадна эцэг, хүү хоёр Жирардений төвийг сахисан байдалд сэжиг байгаа бөгөөд нийгмийн амгалан байдалд аюултай учир хоёулыг нь гэрийн хорионд байлгах болно гэв.

	— Аа тэгэлгүй яах вэ гэж Жирарден хэгжүүрхэн: — Би зоориндоо хааны арми нууж байгаа, цагаа болоход тэд бүх улс руу дайрах гэж байгаа юм. Манай гэр сэжигтэй байна гэнэ! гэж тэр дуу алдан, — Жан Жакийн орогнох газар болж байсан миний гэр шүү! Манай гэр цаг үргэлж нээлттэй, дэнлүү шиг ил тод байдаг юм шүү! Ноёд оо, нэгжицгээ! Ажилдаа орцгоо! гэв.

	Тэндээс албаны хүмүүс болон төрийн цагдаа нар дэмий гөлрөн зогсоцгоов.

	— Бид яая гэх вэ дээ, эрхэм хүндэт иргэн Жирарден гэж дарга өөрийгөө хамгаалан, — Бид даалгавар л биелүүлж байна гэхэд Жирарден түүнийг эс сонсон:

	— Би сэжигтэй байна гэнэ! гэж тэр үргэлжлүүлэн хэлэхэд нь жигтэй гомдсон дуу гарахад албаны улс өөрсдийгөө ял зэмтэй мэт сэтгэхэд хүрэв. — Би тэгээд нийгмийн жаргалангийн эсрэг хуйвалдагч юм гэнэ! Ноёд оо, та нарын тэр нийгмийн жаргалан гэдгийн нь чинь тухай миний агуу их найз нөхөр Жан Жак юу гэж сургасныг та нар мэдэх үү? хэмээн өгүүлээд тэр «Нийгмийн гэрээ»-гээ дэлгэн, — «Нийгмийн жаргалангийн нэрээр хэчнээн шударга бус үйл үйлдэв дээ!» гэж Жирарден уншаад, номоо түшмэдийн нүүрэнд тулгаж барив.

	Түүнээс прокурор биеэ цагаатган, ханцуйнаасаа аюулгүйн хорооны тушаах хуудсыг гаргаж ирэн: 

	— Иргэн та өөрөө үзэж танилц гэж Жирарденд өгөн, — Тушаах хуудас энэ байна. «Нэн даруй гүйцэтгэ» гээд доогуур нь зурсан байна. Ингэхээр бид дагаж гүйцэтгэх ёстой гэв.

	Жирарден Бүгд найрамдах улсын тамгыг нүд үзэхгүй ширтлээ. 

	«Эрх чөлөө, тэгш эрх, ахан дүүсэг ёс» гэсэн үгсийн хүрээн дотор эрх чөлөөний дагина сэнтий дээр заларч байв.

	— Би мэдэж байна, ноёд оо, та нарын буруу биш гэж тэр гунигтай өгүүлэн, — Харин... гээд биеэ эгцлэн зогсож, таягаараа түшмэдийн зүг заан, — Та нар тэр үүрэг өгөгсдөдөө, «Нийгмийн гэрээ»-г бичсэн зохиогчид эцсийн нь орогнох орныг олгосон тийм иргэний нэр алдрыг хааш яаш үзэж буй тэдгээр хүмүүс өөрснөө л муу иргэд мөн болохоос зайлахгүй гэж байна гэж хэлээрэй гэв.

	Тэндээс албаны хүмүүс гэрийг өнгөц нэгжсэн болоод сэжигтэй юм юу ч эс олдсон тухай тэмдэглэл бичив.

	Дараа нь албаны хүмүүс хэдэн цагдаа тэнд орхиод, Эрменонвиль нийгэмлэг эцэг хүү хоёр иргэн Жирарденийг аюулгүйн хорооны заавар ёсоор бэлэн байлгаж байгаагаа Парист мэдэгдэв.

	 

	МУНХГИЙН МЭРГЭН САНАА - 5

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

